
sAMkhyatattvapradIpaH

ಸಾಂಖ್ಯತತ್ತ್ವಪ್ರದೀಪಃ

ಶ್ರೀಗಣೇಶಾಯ ನಮಃ .
ಪ್ರಕೃತಿಂ ಪುರುಷಂ ಶುದ್ಧಂ ಪ್ರಣಿಪತ್ಯ ಪ್ರಣೀಯತೇ .

ಪ್ರದೀಪಃ ಸಾಂಖ್ಯತತ್ತ್ವಸ್ಯ ಪರೋಪಕೃತಯೇ ಮಯಾ ..

ಇಹ ಖಲು ಪ್ರವಾಹವಿಧ್ವಸ್ತೋತ್ತರಣೋಪಾಯಾ ಇವ
ಸಾಂಖ್ಯತಂತ್ರಾಧ್ಯಯನಪರಿಶ್ರಮಾಲಸಾಸ್ತತ್ಪ್ರಕ್ರಿಯಾಜ್ಞಾನತರೀವಿಹೀನಾಃ
ಶಬ್ದೋದಧಾವನನ್ಯಾವಲಂಬನಾಃ ಸೀದಂತಿ ತತ್ತರಣೋಪಾಯಃ
ಸಕಲಸಾಂಖ್ಯಪ್ರಕ್ರಿಯಾದ್ಯೋತಕೋ ಬಹ್ವರ್ಥೋಽಲ್ಪಾಕ್ಷರೋ ಮಯಾ ಪ್ರಕಾಶ್ಯತೇ
.

ಕಾಪಿಲತಂತ್ರಾಧ್ಯಯನಾಲಸೈಸ್ತತ್ಪ್ರಕ್ರಿಯಾಜಿಜ್ಞಾಸಾಯಾಮಿದಮೇವ ಪ್ರಕರಣಂ
ಸಮ್ಯಗವಲೋಕನೀಯಮತ್ಯುಗ್ರಶುಭಾಶುಭಾದೃಷ್ಟಫಲವತ್ ಪ್ರಯತ್ನಂ ವಿನೈವ
ಸರ್ವಮತ್ರೈವಾಧಿಗಂತವ್ಯಂ ಅಯತ್ನಲಬ್ಧೇರ್ಥೇ ಯತ್ನಾದರ್ಶನಾತ್ .ಉಕ್ತಂ ಚ
ಸಾಂಖ್ಯಾಚಾರ್ಯೈಃ .
ಅಕ್ಕೇ ಚೇನ್ಮಧು ವಿಂದೇತ ಕಿಮರ್ಥಂ ಪರ್ವತಂ ವ್ರಜೇತ್ .

ಇಷ್ಟಸ್ಯಾರ್ಥಸ್ಯ ಸಂಸಿದ್ಧೌ ಕೋ ವಿದ್ವಾನ್ಯತ್ನಮಾಚರೇತ್ ..

ಋಜುಮಾರ್ಗೇಣ ಸಿದ್ಧ್ಯತೋಽರ್ಥಸ್ಯ ವಕ್ರೇಣ ಸಾಧನಾಯೋಗಾತ್ ಇತಿ ಕೇಚಿತ್ .

ದುಃಖತ್ರಯಾಭಿಘಾತೋದ್ವಿಗ್ನಚಿತ್ತಾಸ್ತಾನ್ನಿವೃತ್ತ್ಯುಪಾಯಮೇವ
ತಾವದಭಿಕಾಮಯಂತೇ . ತಂ ಚಾಗ್ರೇ ದರ್ಶಯಿಷ್ಯಾಮಃ .ದುಃಖತ್ರಯಂ ಚ
ಆಧ್ಯಾತ್ಮಿಕಮಾಧಿಭೌತಿಕಮಾಧಿದೈವಿಕಂ ಚ . ತತ್ರಾಧ್ಯಾತ್ಮಿಕಂ ದ್ವಿಧಾ
ಶಾರೀರಂ ಮಾನಸಂ ಚ ವಾತಪಿತ್ತಶ್ಲೇಷ್ಮಣಾಂ ವೈಷಮ್ಯನಿಮಿತ್ತಂ ಶಾರೀರಂ
ಕಾಮಕ್ರೋಧಲೋಭಮೋಹೇರ್ಷ್ಯಾವಿಷಾದವಿಷಯವಿಶೇಷಾದರ್ಶನಕಾರಣಕಂ
ಮಾನಸಂ .ಆಂತರೋಪಾಯಸಾಧ್ಯತ್ವಾದಾಧ್ಯಾತ್ಮಿಕಂ ದುಃಖಮಿತಿ ವ್ಯಪದಿಶ್ಯತೇ .

ಬ್ರಾಹ್ಮೋಪಾಯಸಾಧ್ಯಮಪಿ ದುಃಖಂ ದ್ವಿವಿಧಂ .ಆಧಿಭೌತಿಕಮಾಧಿದೈವೈಕಂ ಚ .

ತತ್ರಾಧಿಭೌತಿಕಂ ಮಾನುಷಪಕ್ಷಿಸರೀಸೃಪಸ್ಥಾವರನಿಬಂಧನಂ .ಆಧಿದೈವಿಕಂ
ಪಕ್ಷರಾಕ್ಷವಿನಾಯಕಗ್ರಹಾದ್ಯಾವೇಶನಿಮಿತ್ತಂ .ಸರ್ವಂ ಮಾನಸಪ್ರತ್ಯಕ್ಷಂ .

ಏತದ್ ದುಃಖಂ ರಜಃಪರಿಣಾಮವಿಶೇಷೋ ನಿತ್ಯಪರಿಣಾಮಿತ್ವಾದಿದಮಪಿ
ನಿತ್ಯಮಿತಿ

ಸಾಂಖ್ಯತತ್ತ್ವಪ್ರದೀಪಃ

ನ ಶಕ್ಯತೇ ಬಾಧಿತುಂ ತಥಾಪಿ ಶಕ್ಯ ಏವ ತದಭಿಭವಃ ಕರ್ತುಂ ಸಾಧನೇನ
ತಚ್ಚ ಸಾಧನಂ ಶಾಸ್ತ್ರಜನಿತಂ ಪ್ರಕೃತಿಪುರುಷಾನ್ಯತಾಜ್ಞಾನಂ ನಾನ್ಯದಿತಿ
ತಚ್ಛಾಸ್ತ್ರಪ್ರತಿಪಾದ್ಯಾರ್ಥಶ್ಚತುರ್ವಿಧಃ ತದ್ಯಥಾ ಕಶ್ಚಿದರ್ಥಃ
ಪ್ರಕೃತಿರೇವ ನ ತು ಕಸ್ಯಚಿತ್ ವಿಕೃತಿರ್ಯಥಾ ಮೂಲಪ್ರಕೃತಿಃ
ಸಾ ಸರ್ವಸ್ಯ ಮೂಲಮಾದಿಕಾರಣಂ ನ ತು ತಸ್ಯಾಃ ಕಾರಣಾಂತರಂ ಕಿಂಚಿತ್
ಪ್ರಮಾಣಸಿದ್ಧಂ ತಥಾತ್ವೇ ವಾ ಮೂಲಕ್ಷತಿಕಾರೀತ್ಯನವಸ್ಥಾ ಸ್ಯಾತ್ ಸ್ವಸ್ಯೈವ
ಸ್ವಕಾರಣತ್ವೇ ತು ತಸ್ಯಾಪೇಕ್ಷಯಾ ಕಾರಣತ್ವಾತ್ ಸ್ವಸ್ಯೈವ ಪೂರ್ವವರ್ತಿತ್ವಂ
ಕಾರ್ಯತ್ವಾತ್ ಪಶ್ಚಾದ್ವರ್ತಿತ್ವಮಿತ್ಯಸಂಭವಃ .ಸಕಾರಣತ್ವೇ ಅಜಾಮೇಕಾಂ
ಲೋಹಿತಶುಕ್ಲಕೃಷ್ಣಾಮಿತ್ಯಜತ್ವಪ್ರತಿಪಾದನಪರಶ್ರುತಿವಿರೋಧಃ ಸ್ಯಾತ್ .ಸಾ ಚ
ಪ್ರಕರೋತೀತಿ ಪ್ರಕೃತಿಃ ಪ್ರಧಾನಂ ಸತ್ತ್ವರಜಸ್ತಮಸಾಂ ಸಾಮ್ಯಾವಸ್ಥಾ .
ಕಶ್ಚಿದರ್ಥಃ ಪ್ರಕೃತಿರ್ವಿಕೃತಿಶ್ಚ ತಚ್ಚ ಮಹತ್ತತ್ತ್ವಮಹಂಕಾರಃ
ಪಂಚತನ್ಮಾತ್ರಾಣಿ ಚೇತಿ ಸಪ್ತಸಂಖ್ಯಾಕೋ ಗಣಃ ಕಸ್ಯಚಿತ್ಪ್ರಕೃತಿಃ
ಕಸ್ಯಚಿದ್ವಿಕೃತಿಃ . ತದ್ಯಥಾ ಮಹತ್ತತ್ತ್ವಮಹಂಕಾರಸ್ಯ ಪ್ರಕೃತಿರ್ವಿಕೃತಿಶ್ಚ
ಮೂಲಪ್ರಕೃತೇಃ ತಥಾ ಅಹಂಕಾರಃ ಪಂಚತನ್ಮಾತ್ರಾಣಾಮಿಂದ್ರಿಯಾಣಾಂ ಚ
ಪ್ರಕೃತಿರ್ವಿಕೃತಿರ್ಮಹತಃ ತಥಾ ಪಂಚತನ್ಮಾತ್ರಾಣಿ ಭೂತಾನಾಮಾಕಾಶಾದೀನಾಂ
ಪ್ರಕೃತಯೋವಿಕೃತಯಶ್ಚಾಹಂಕಾರಸ್ಯ .ಪಂಚಮಹಾಭೂತಾನ್ಯೇಕಾದಶೇಂದ್ರಿಯಾಣಿ
ಚೇತಿ ಷೋಡಶಸಂಖ್ಯಾಕೋ ಗಣೋ ವಿಕೃತಿರೇವ ನ ತು ಕಸ್ಯಚಿತ್ಪ್ರಕೃತಿಃ .
ನನುಪೃಥಿವ್ಯಾದೀನಾಮಪಿಗೋಘಟವೃಕ್ಷಾದಯೋವಿಕಾರಾಉಪಲಭ್ಯಂತೇ ತಥಾ
ತದ್ವಿಕಾರವಿಶೇಷಾಣಾಂ ಪಯೋಬೀಜಾದೀನಾಂ ದಧ್ಯಂಕುರಾದಯ ಇತಿ ಕಥಂ
ವಿಕೃತಿತ್ವಮೇವ
ತೇಷಾಮಿತಿ ಚೇನ್ನ ತತ್ತ್ವಾಂತರೋಪಾದಾನತ್ವಂ ಪ್ರಕೃತಿತ್ವಮಿಹಾಭ್ಯುಪಗತಂ ನ
ತ್ವೇತೇಷಾಂ
ತದಸ್ತಿ ಸ್ಥೌಲ್ಯೇಂದ್ರಿಯಗ್ರಾಹ್ಯತಯಾ ಗೋಘಟಾದೀನಾಂ ಸಮಾನತ್ವಾತ್ ನ
ತತ್ತ್ವಾಂತರತಾ
ಪೃಥಿವ್ಯಾದಿಭ್ಯಃ .ಉಕ್ತಂ ಚ ತತ್ತ್ವಕೌಮುದ್ಯಾಂ ᳚ಸರ್ವೇಷಾಂ ಗೋಘಟಾದೀನಾಂ
ಸ್ಥೂಲತೇಂದ್ರಿಯಗ್ರಾಹ್ಯತಾ ಚ ಸಮೇತಿ᳚ ನ ತತ್ತ್ವಾಂತರಂ .ಪುರುಷಸ್ತು ನ ಕಸ್ಯಚಿತ್
ಪ್ರಕೃತಿರಪರಿಣಾಮಿತ್ವಾನ್ನಾಪಿ ವಿಕೃತಿರ್ನಿತ್ಯತ್ವಾದನ್ಯಥಾ ಸಾಧನಸಾಧ್ಯಾಭಿವ್ಯಕ್ತಿಃ
ಸ್ಯಾತ್ ಘಟವತ್ .

ಪ್ರಮಾಣವಿರಹಿಣೋಽರ್ಥಸ್ಯ ನೃಶೃಂಗಸಾದೃಶ್ಯಾಭ್ಯುಪಗಮಾತ್ .

ಉಕ್ತಪ್ರಮೇಯಸಾಧಕಂ ತ್ರಿವಿಧಂ ಪ್ರಮಾಣಮುರರೀಕತ್ಯಂ
ಪ್ರತ್ಯಕ್ಷಮನುಮಾನಮಾಪ್ತವಚನಂ ಚೇತಿ .ಸಾಂಖ್ಯಾಚಾರ್ಯೈಃ .

ಸಾಂಖ್ಯತತ್ತ್ವಪ್ರದೀಪಃ

ಅನ್ಯವಾದ್ಯಂಗೀಕೃತಪ್ರಮಾಣಾನಾಮೇತೇಷ್ವೇವ ತ್ರಿಷ್ವಂತರ್ಭಾವಃ .ಉಕ್ತಂ
ಚ ’ಸರ್ವಪ್ರಮಾಣಸಿದ್ಧತ್ವಾದಿತಿ’ಸರ್ವೇಷಾಂ ವಾದ್ಯಂತರಾಭ್ಯುಪಗತಾನಾಂ
ಪ್ರಮಾಣಾನಾಂ ಸಿದ್ಧತ್ವಾತ್ ತ್ರಿಷ್ವೇವಾಂತರ್ಭಾವಾದಿತ್ಯರ್ಥಃ .ನನು ಯತ್ರ
ಯತ್ರ ಪ್ರತ್ಯಕ್ಷಮಪ್ರವರ್ತಮಾನಂ ತತ್ತದತ್ಯಂತಾಽಸದಿತಿ ವ್ಯಾಪ್ತಿಃ
ಸುಪ್ರಸಿದ್ಧಾ ಶಶಶೃಂಗಕೂರ್ಮಲೋಮಾದೌ ಏವಂ ಪ್ರಧಾನಸ್ಯಾಪಿ
ಪ್ರತ್ಯಕ್ಷಾಸಿದ್ಧತ್ವಾತ್ ತದತ್ಯಂತಾಸತ್ತ್ವಮೇವಯುಕ್ತಂ ಗಗನಕುಸುಮಾದೀನಾಮಿವೇತಿ
ಚೇನ್ನ ನಹಿಯತ್ ಪ್ರತ್ಯಕ್ಷಾಗೋಚರಂ ತದತ್ಯಂತಾಸದಿತಿ ವ್ಯಾಪ್ತಿಗ್ರಹೋ
ಯುಕ್ತೋಽನ್ಯಥಾ ಗೃಹಾನ್ನಿರ್ಗತಸ್ಯ ಗೃಹಧನಪುತ್ರಪಶುವನಿತಾದೀನ್
ಸುಖಸಾಧನಭೂತಾನಪಶ್ಯತಸ್ತನ್ನಾಶನಿಶ್ಚಯಜದುಃಖವಿಪ್ಲುಷ್ಟಾಂತಃಕರಣಸ್ಯ
ರುದತೋ ಮರಣಂ ಸ್ಯಾತ್ ನ ತ್ವೇವಮಸ್ತಿ . ಕಿಂಚ ಕಿಂ ಸರ್ವಪ್ರತ್ಯಕ್ಷವಿಷಯತ್ವಂ
ಸತ್ತ್ವೇ ಹೇತುಃ ಕಿಂಚಿತ್ಪ್ರತ್ಯಕ್ಷವಿಷಯತ್ವಂ ವಾ ?ನಾದ್ಯಃ
ನಹಿ ಗೃಹಾಂತರದೇಶಾಂತರಕಾಲಾಂತರಗತಂ ವಸ್ತು ಕೇನಾಪ್ಯಯೋಗಿನಾ
ಪ್ರತ್ಯಕ್ಷೇಣ ವಿಷಯೀಕರ್ತುಂ ಶಕ್ಯಮನ್ಯಥಾ ಸರ್ವ ಏವ ಸರ್ವಜ್ಞಃ ಸ್ಯಾತ್
ಪರಬುದ್ಧೇರಪ್ರತ್ಯಕ್ಷತಯಾ ಸರ್ವೈಃ ಸರ್ವಂ ಪ್ರತ್ಯಕ್ಷೇಣ ಗೃಹ್ಯತೇ
ನವೇತ್ಯಸರ್ವಜ್ಞೇನ ನಿಶ್ಚೇತುಮಶಕ್ಯತಯಾ ಸಂಶಯಾನಿವೃತ್ತೇಃ .
ನಾಪಿ ಚರಮಃ ವ್ಯಭಿಚಾರಾತ್ ನಹಿ ನಗರಸ್ಥೇನ ಸ್ವೇನಾನುಪಲಬ್ಧೋ ಗವಯ
ಏತಾವತೈವಾರಣ್ಯಕೋಪಲಬ್ಧಸ್ಯ ತಸ್ಯಾಪಲಾಪಸಂಭವಃ .ಉಕ್ತಂಚಲೀಲಾವತೀಕಾರೇಣ
᳚ಸರ್ವಾದೃಷ್ಟೇಶ್ಚ ಸಂದೇಹಾತ್ ಸ್ವಾದೃಷ್ಟೇರ್ವ್ಯಭಿಚಾರತ ಇತಿ . ತಸ್ಮಾತ್
ಪ್ರತ್ಯಕ್ಷಪ್ರವೃತ್ತಿಪ್ರತಿಕೂಲಾಭಾವವಿಶಿಷ್ಟಂ ಪ್ರತ್ಯಕ್ಷಂ ಯತ್ರ ನ ಪ್ರವರ್ತತೇ
ತದತ್ಯಂತಾಸದಿತಿ ನಿಶ್ಚೇತುಂ ಶಕ್ಯಂ ನ ತು ಪ್ರತ್ಯಕ್ಷಾಪ್ರವೃತ್ತಿಮಾತ್ರಾತ್ ಅನ್ಯಥಾ
ಪುರುಷಪ್ರಧಾನಮಹತ್ಸ್ವರ್ಗಾಪೂರ್ವದೇವತಾದೀನಾಮತೀಂದ್ರಿಯಾಣಾಮತ್ಯಂತಾಭಾವಃ
ಸ್ಯಾತ್ .

ತೇನ ವಿಯತಿ ಗಚ್ಛತಃ ಪತತ್ರಿಣೋ ಗ್ರಹಣೇಽತಿದೂರತ್ವಮೇವ ಪ್ರತಿಕೂಲಂ
ತಥಾ ನೇತ್ರಗತಕಜ್ಜಲಗ್ರಹಣೇಽತಿಸಾಮೀಪ್ಯಂ ಏವಂ ರೂಪಶಬ್ದಾದಿಗ್ರಹಣೇ
ಆಂಧ್ಯಬಧಿರತ್ವಾದಯಃ ತಥಾ ವಿಷಯಗ್ರಹಣೇ ಮನಸಃ ಕಾಮಾದ್ಯಭಿವ್ಯಾಪ್ತಿಃ
ಯಥಾ
ಕಾಮಾದ್ಯಭಿವ್ಯಾಪ್ತಮನಾಃ ಸ್ಫೀತಾಲೋಕಮಧ್ಯವರ್ತಿನಮಿಂದ್ರಿಯಸನ್ನಿಕೃಷ್ಟಮಪ್ಯರ್ಥಂ
ನ
ಪಶ್ಯತಿ . ಪರಮಾಣ್ವಾದಿವಿಷಯತಾಯಾಂ ಸೌಕ್ಷ್ಮ್ಯಮೇವ ಪ್ರತಿಕೂಲಂ ಯತಃ
ಪ್ರಣಿಹಿತಮನಾ
ಅಪಿ ತಂ ನ ಪಶ್ಯತಿ .ಭಿತ್ತ್ಯಾದಿಪರವಸ್ತುಗ್ರಹಣೇ ತದ್ವ್ಯವಧಾನಮೇವ ಪ್ರತಿಕೂಲಂ
ಸಂಪ್ರತಿಪನ್ನಪದಾರ್ಥಗ್ರಹಣೇ ಹಸ್ತಾದಿವ್ಯವಧಾನವತ್ . ಕ್ವಚಿದಭಿಭವಃ

ಯಥಾ ಅಹನಿ ಸೌರೀಭಿರ್ಭಾಭಿರಭಿಭೂತಂ ನಕ್ಷತ್ರಸೂರ್ಯಾದಿಗ್ರಹೇ
ಚಕ್ಷುಃ ಸಮರ್ಥಂ ನ ಭವತಿ . ಕ್ವಚಿತ್ ಸಮಾನಾಭಿಹಾರಃ ಪ್ರತಿಕೂಲಂಯಥಾ
ಜಲಾಶಯೇಽಮ್ಬುದವಿಮುಕ್ತಜಲಬಿಂದುಗ್ರಹಣೇ ನೇತ್ರಾಸಾಮರ್ಥ್ಯಂ .ಕ್ವಚಿದನುದ್ಭವಃ
ಯಥಾ ಕ್ಷೀರದಧ್ಯಾದ್ಯವಸ್ಥಾಯಾಂ ದಧಿಘೃತಾದಿವಿವೇಚನಾಸಾಮರ್ಥ್ಯಂ . ಏವಂ
ಸತಿ
ದೃಢತರಪ್ರಮಾಣಾಂತರಪ್ರಸಿದ್ಧೇ ವಸ್ತುನಿ ಪ್ರತ್ಯಕ್ಷಾಪ್ರವೃತ್ತಾವೇತದನ್ಯತಮಂ
ಪ್ರತಿಬಂಧಕಂ ಕಲ್ಪ್ಯತೇ ನ ತು ತದಭಾವಾದೇವಾಪ್ರವೃತ್ತಿಃ .ಉಕ್ತಂಚ
ಸಾಂಖ್ಯಮೂಲಕಾರೇಣ ᳚ಸೌಕ್ಷ್ಮ್ಯಾತ್ ತದನುಪಲಬ್ಧಿರ್ನಾಭಾವಾತ್ .ನನು
ಕ್ವಚಿತ್ಪ್ರತ್ಯಕ್ಷಪ್ರಸಿದ್ಧಸ್ಯ ಕ್ವಚಿತ್ಸಂದೇಹಾದನುಮಾನವಿಷಯತಾ ನ
ತ್ವಸ್ಯ ತದಸ್ತೀತ್ಯಭಾವ ಏವಯುಕ್ತ ಇತಿ ಚೇನ್ನ ಕಾರ್ಯಂ ಹಿ ಕಾರಣಾನುಮಾಪಕಂ
ಭವತೀತಿ ಸರ್ವವಾದ್ಯಭಿಮತಂ ತಥಾ ಚಮಹದಾದಿಕಾರ್ಯಾನ್ಯಥಾನುಪಪತ್ತ್ಯೈವ
ಪ್ರಧಾನಸಿದ್ಧಿರಿತಿ ನ ತದಭಾವೋ ಯುಕ್ತಃ .ನನು ಕಾರ್ಯಾನ್ಯಥಾನುಪಪತ್ತ್ಯಾ
ಕಾರಣಸಿದ್ಧೌ ತಂತ್ರಾಂತರಾಭಿಮತಕಾರಣಸಿದ್ಧಿಃ ಸೇತ್ಸ್ಯತಿ ನ ತು
ತ್ವದಭಿಮತಪ್ರಧಾನಸಿದ್ಧಿರಿತಿ ಚೇನ್ನ ಮತಪರ್ಯಾಲೋಚನೇನಯನ್ಮತಂ
ಕಪಿಲಸೂತ್ರನಿಬದ್ಧಂ ಪ್ರಧಾನಸಾಧನಾನುಗುಣಂ ತದೇವಯುಕ್ತಿಸಹಮನ್ಯತ್ ತು
ಬಾಹ್ಯಮತವತ್ಮತಾಭಾಸತ್ವಾದ್ಬಾಧ್ಯಮೇವ . ತದ್ಯಥಾ ’ಅಸತಃ ಸಜ್ಜಾಯತ’ಇತಿ
ಬೌದ್ಧಮತೇ ಪ್ರಧಾನಸಿದ್ಧಿಃ ’ಸತಃ ಸಜ್ಜಾಯತ’ಇತಿ ಸಾಂಖ್ಯಮತವಿರುದ್ಧತ್ವಾನ್ನ
ಪಂಡಿತಮುಖಮಂಡನಾಯಾಲಂ ಸದಸತೋಃ ಕಾರ್ಯಕಾರಣಭಾವಾಸಂಭವಾತ್
ಅಸದಲೀಕಂ
ಕಾರಣಂಸತ್ತ್ವಾದಿರೂಪಶಬ್ದಾದ್ಯಾತ್ಮಕಂ ಕಥಂಸ್ಯಾತ್ಸದಸತೋಸ್ತಾದಾತ್ಮ್ಯದರ್ಶನಾತ್
ಕಾರ್ಯಂ ಹಿ ಕಾರಣಸಮವೇತಂ ತಂತುಪಟಾದಿಸ್ಥಲೇಷು ಪ್ರಸಿದ್ಧಂ ತಥಾ ಚ
ಘಟೋಽಸನ್
ಪಟೋಽಸನ್ನಿತ್ಯಸತ್ಸಮವೇತಂ ಸರ್ವೋ ವ್ಯವಹರ್ತಾ ವ್ಯವಹರೇತ ನ ತು
ಸದಿದಮಿತಿ
ಸತ್ತಾವೈಶಿಷ್ಟ್ಯೇನ ಪ್ರತೀತಿಃ ಸ್ಯಾತ್ .

ಅಥ ಸದ್ವಿವರ್ತೋಽಯಂ ಪ್ರಪಂಚ ಇತಿ ಯದ್ವೇದಾಂತಿಮತಂ . ತದಪ್ಯಸಾಧು
ಅನೇನಾಪಿ
ಸತಃ ಸಜ್ಜಾಯತ ಇತಿ ಮತಸಿದ್ಧಿರ್ನ ಸ್ಯಾತ್ . ಅದ್ವಯಸ್ಯ ಸದ್ವಯತಯಾ ಭಾನೇ
ರಜ್ಜೋಃ
ಸ್ರಕ್ಖಂಡಸರ್ಪ್ಪಾದ್ಯಾತ್ಮನಾ ಭಾನವತ್ ಭ್ರಾಂತಿರೇವ ಸ್ಯಾತ್ ಬಾಧಿತವಿಷಯತಯಾ
ರಜ್ಜುಸರ್ಪಪ್ರತ್ಯಯವತ್ ಪ್ರಪಂಚಜ್ಞಾನಸ್ಯಾಪ್ರಮಾಣತಯಾ ಪ್ರಮಾರೂಪಂ

ಜ್ಞಾನಮೇವಾಸ್ತಮಿಯಾತ್ .ನಚೇಷ್ಟಾಪತ್ತಿರ್ಗುರುಶಿಷ್ಯೋತ್ತರಪ್ರಶ್ನಯೋರಪ್ರಮಾಣಬುದ್ಧ್ಯಾ
ವ್ಯವಹಾರಮಾತ್ರೋಚ್ಛೇದಃ ಸ್ಯಾತ್ ಲೌಕಿಕವೈದಿಕವ್ಯವಹಾರಾನುಷ್ಠಾನೇ ಚ
ಕಸ್ಯಚಿತ್
ಪ್ರವೃತ್ತ್ಯನುಪಪತ್ತ್ಯಾ ಭೋಗಾಪವರ್ಗೌ ನ ಸ್ಯಾತಾಮಿತಿ ತಚ್ಛಾಸ್ತ್ರಾಪ್ರಾಮಾಣ್ಯಂ
ಸ್ಯಾತ್ .

ಅಪಸಿದ್ಧಾಂತಶ್ಚ ನ ಹಿ ವೇದಾಂತಿಮತೇ ಬ್ರಹ್ಮ ವಿವರ್ತಿ ಭವತಿ .ಉಕ್ತಂಚ -

ಬಾಲಾನ್ ಪ್ರತಿ ವಿವರ್ತೋಽಯಂ ಬ್ರಹ್ಮಣಃ ಸಕಲಂ ಜಗತ್ .

ಅವಿವರ್ತಿತಮಾನಂದಮಾಸ್ಥಿತಾಃ ಕೃತಿನಃ ಸದಾ ..ಇತಿ .

ಸತೋಽಸಜ್ಜಾಯತ ಇತಿ ಸತಃ ಪರಮಾಣೋರಸದ್ದ್ವ್ಯಣುಕಾಖ್ಯಂ ಕಾರ್ಯಂ
ಜಾಯತ ಇತಿ ಕಣಭಕ್ಷಾಕ್ಷಚರಣಮತಮಪಿ ನಯುಕ್ತಿಸಹಂ
ತಥಾ ಹಿ ಪರಮಾಣುರ್ಹಿ ದ್ವ್ಯಣುಕಸಮವಾಯಿಕಾರಣಂ ದ್ವ್ಯಣುಕಂ
ಚಾಸದಿತ್ಯಸತ್ತ್ವಾವಿಶೇಷಾಚ್ಛಶಶೃಂಗಾದಿಸಮವಾಯಿಕಾರಣತಾಪಿ ಪರಮಾಣೌ
ಸ್ಯಾತ್ಸದಸತೋಃ ಸಮವಾಯಾಸಂಭವಾಚ್ಚಅಸತಾ ತಾದಾತ್ಮ್ಯೇ ಸತೋಪ್ಯಸತ್ತ್ವಂ
ಸ್ಯಾತ್ನನ್ವಸತ್ತ್ವಂ ನಾಮಪ್ರಾಗಭಾವಪ್ರತಿಯೋಗಿತ್ವಂ ನ ತು ವಾಯುರೂಪಾದಿವತ್
ತ್ರಿಕಾಲಾಸತ್ತ್ವಮಿತಿ ಚೇನ್ನ ಕಿಮಿದಂ ಪ್ರಾಗಭಾವಪ್ರತಿಯೋಗಿತ್ವಮಸತ್ತ್ವಂ ಕಿಂ
ಪ್ರಾಗಭಾವಪ್ರತಿಯೋಗಿತ್ವಾದಸತ್ತ್ವಮಸತ್ತ್ವಾದ್ವಾ ಪ್ರಾಗಭಾವಪ್ರತಿಯೋಗಿತ್ವಂ ?

ನಾದ್ಯಃ
ಸರ್ವೇಷಾಂ ಕಾರ್ಯಪದಾರ್ಥಾನಾಮಸತ್ತ್ವಾವಿಶೇಷೇಣಾಕಾಶಪುಷ್ಪಾದಿಷ್ವಿವಾಸತ್ತ್ವೇನೈವ
ವ್ಯವಹಾರಃ ಸ್ಯಾತ್ ತೇಷಾಮಪಿ ಪ್ರಾಗಭಾವಪ್ರತಿಯೋಗಿತ್ವಾತ್ ತಥಾ
ಚ ಕಾರ್ಯಪದಾರ್ಥಗತಗುಣಸಾಮಾನ್ಯಾದೀನಾಮುಚ್ಛೇದಃ ಸ್ಯಾತ್ ತೇಷಾಂ
ಭಾವಧರ್ಮತ್ವೇನಾಸತ್ತ್ವೇನಾವಸ್ಥಾನಾತ್ .ನಚಕೂರ್ಮಲೋಮಾದೇರಸ್ಯಾಸತೋ
ವಿಶೇಷಃ ಸಾಮಾನ್ಯಾದ್ಯಭಾವೇನ ಭೇದಕಧರ್ಮಾಭಾವಾತ್ .ನಾಪಿ ಚರಮಃ
ಅಸತ್ತ್ವಾತ್ಪ್ರಾಗಭಾವಪ್ರತಿಯೋಗಿತ್ವೇ ನರಶೃಂಗಾದೀನಾಮಪಿಪ್ರಾಗಭಾವಪ್ರತಿಯೋಗಿತ್ವಂ
ಸ್ಯಾತ್ಪ್ರಾಗಭಾವಸ್ಯ ಚಸ್ವಪ್ರತಿಯೋಗ್ಯುತ್ಪಾದಕತ್ವನಿಯಮೇನಸರ್ವೇಷಾಮಸತಾಂ
ಸತ್ತ್ವಂ
ಸ್ಯಾತ್ಸದಸದ್ವಿಭಾಗೋಜಗತಿದತ್ತಜಲಾಂಜಲಿಃ ಸ್ಯಾದಿತಿನ ತಾರ್ಕಿಕವೈಶೇಷಿಕಮತಂ
ವಿಚಾರಸಹಂ . ತಸ್ಮಾತ್ ಸತಃ ಸಜ್ಜಾಯತ ಇತಿ ಸಾಂಖ್ಯಮತಮೇವ ಯುಕ್ತಿಸಹಂ .

ಸತಃ
ಕಾರಣಾತ್ಸ್ವೋತ್ಪತ್ತೇಃ ಪ್ರಾಗಪಿಸದೇವ ಕಾರ್ಯಂ ಕಾರಣವ್ಯಾಪಾರಾದಭಿವ್ಯಕ್ತಿಮಾಪ್ನೋತಿ
.

ನ ಚ ಸಿದ್ಧಸಾಧನತಾ ಕಾರಣವೈಯರ್ಥ್ಯಂ ಚೇತಿ ವಾಚ್ಯಂ ಕಾರ್ಯಸತ್ತ್ವೇಽಪಿ

ತದಭಿವ್ಯಕ್ತೌ ಕಾರಣಂ ಪ್ರಯೋಜನವದಿತಿ ನ ಕಿಂಚಿದವದ್ಯಂ .ಅಸತ್ಕಾರ್ಯಪಕ್ಷೇ
ತು ಕಾರಣವೈಯರ್ಥ್ಯಂ ಸ್ಫುಟಮೇವ ನ ಹ್ಯಸತಃ ಕಾರಣಸಂಬಂಧೋ
ನಿರೂಪಯಿತುಂ
ಶಕ್ಯತೇ ಸಂಬದ್ಧಮೇವ ಅಸಂಬದ್ಧೇನ ಜನ್ಯತೇ ಅಸಂಬದ್ಧಸ್ಯ ಜನ್ಯತ್ವೇ ಸರ್ವಸ್ಮಾತ್
ಸರ್ವಂ ಸ್ಯಾತ್ ಕಾರಣನಿಯಮೋಽಸ್ತಮಿಯಾತ್ . ಅಸಚ್ಚೇತ್ಕಾರ್ಯಂ ನ
ಕಾರಣವ್ಯಾಪಾರಾತ್
ಸದ್ಭವಿತುಮರ್ಹತಿ ಉಕ್ತಂಚ ತತ್ತ್ವಕೌಮುದ್ಯಾಂ -ನಹಿ ನೀಲಂ ಶಿಲ್ಪಸಹಸ್ರೇಣಾಪಿ
ಪೀತಂ ಕರ್ತುಂ ಶಕ್ಯಂ .ನ ಚ ಕಾರಣವ್ಯಾಪಾರಾತ್ ಪೂರ್ವಂ ಘಟೋಽಸನ್ ಸಂಶ್ಚ
ವ್ಯಾಪಾರಾನಂತರಮಿತಿ ಘಟಸ್ಯ ಸತ್ತ್ವಾಸತ್ತ್ವೇ ಧರ್ಮಾವಿತಿ ವಾಚ್ಯಂ ಧರ್ಮಸ್ಯ
ಭಾವಧರ್ಮತ್ವೇನ ತೇನೈವ ಧರ್ಮಿಣಃ ಸತ್ತ್ವಂ ಸ್ವಸ್ಥಿತ್ಯನ್ಯಥಾನುಪಪತ್ತ್ಯಾ
ಸಾಧಿತಮಿತಿ ಸದೇವ ಕಾರ್ಯಂ ಕಾರಣವ್ಯಾಪಾರಾದೂರ್ಧ್ವಮಿವ ಪ್ರಾಗಪಿ .

ಕಾರಣವ್ಯಾಪಾರಸ್ತು
ತದಭಿವ್ಯಕ್ತಾವನನ್ಯಥಾಸಿದ್ಧಃ ಅನ್ಯತ್ರಾಪಿ ಕಾರಣವ್ಯಾಪಾರಾದಭಿವ್ಯಕ್ತಿರೇವ
ದೃಶ್ಯತೇ ಯಥಾಽವಘಾತೇನ ಧಾನ್ಯೇಷು ತಂಡುಲಾನಾಂ ಅವಪೀಡನೇನ ತಿಲೇಷು
ತೈಲಸ್ಯ
ದೋಹನೇನ ಸೌರಭೇಯೀಣಾಂ ಪಯಸ ಇತಿ . ಅಸದುತ್ಪತ್ತೌ ತು ನ
ದೃಷ್ಟಾಂತೋಽಸ್ತಿ ತಸ್ಮಾತ್
ಸದೇವ ಕಾರ್ಯಂ ಕಾರಣವ್ಯಾಪಾರೇಣಾಭಿವ್ಯಜ್ಯತೇ .ಅಸತಾ ಕಾರಣಸಂಬಂಧಾಸಂಭವಾತ್
ನ ತಸ್ಯ ತದುತ್ಪಾದಕತ್ವಂ ಉಕ್ತಂಚ ಸಾಂಖ್ಯಾಚಾರ್ಯೈಃ
ಅಸತ್ತ್ವಾನ್ನಾಸ್ತಿ ಸಂಬಂಧಃ ಕಾರಣೈಃ ಸತ್ತ್ವಸಂಗಿಭಿಃ ..
ಅಸಂಬದ್ಧಸ್ಯ ಚೋತ್ಪತ್ತಿಮಿಚ್ಛತೋ ನ ವ್ಯವಸ್ಥಿತಿಃ ..
ಕಿಂಚ ಸಂಬದ್ಧಮಪಿ ತದೇವ ಕರೋತಿ ಯತ್ರ ಯತ್ ಕಾರಣಂ ಶಕ್ತಂ
ಶಕ್ತಿಶ್ಚ ಕಾರ್ಯೈಕಾಧಿಗಮ್ಯಾ ಯಥಾ ಚಕ್ಷುಷೈವ ರೂಪಜ್ಞಾನಂ ಭವತಿ
ನೇಂದ್ರಿಯಾಂತರೇಣೇತೀದಮೇವ ತತ್ರ ಶಕ್ತಮಿತ್ಯಧಿಗಮ್ಯತೇ . ತಥಾ ಚ ಸಾ ಶಕ್ತಿಃ
ಶಕ್ತಕಾರಣಾಶ್ರಯಾ ಶಕ್ಯಕಾರ್ಯಾಶ್ರಯಾ ಸರ್ವತ್ರ ವಾ ಸ್ಯಾತ್ ? ಅಂತ್ಯೇ
ಸರ್ವಸ್ಮಾತ್ ಸರ್ವಂ
ಸ್ಯಾತ್ .ಅಥ ಕಾರ್ಯೇ ಸಾ ಶಕ್ತಿಸ್ತದಾ ಕಥಮಸತಃ ಕಾರ್ಯಸ್ಯ ಶಕ್ತ್ಯಾಶ್ರಯತಾ ತಥಾ
ಚ ಶಕ್ತೇನ ಶಕ್ಯಮುತ್ಪಾದ್ಯತೇ ಶಕ್ಯಂ ಚ ಕಾರಣಾತ್ಮಕಂ ಕಾರಣಂ ಚ ಸದಿತಿ
ಕಥಂ ತದಭಿನ್ನಂ ಕಾರ್ಯಮಸತ್ಸ್ಯಾತ್ ’ಉಕ್ತಂಚ ಶಕ್ತಸ್ಯ ಶಕ್ಯಕರಣಾದಿತಿ’ .
ಉಪಾದಾನೋಪಾದೇಯಭಾವಗ್ರಹಣಾಚ್ಚ ನಭೇದಸ್ತಂತುಪಟಯೋರ್ಯಯೋರ್ಭೇದೋ
ನ

ತಯೋರುಪಾದಾನೋಪಾದೇಯಭಾವೋ ಯಥಾಶ್ವವೃಕ್ಷಯೋಃ . ಇತೋಽಪಿ
ನಾರ್ಥಾಂತರತ್ವಂ
ತಂತುಪಟಯೋಃ ಸಂಯೋಗಾಪ್ರಾಪ್ತ್ಯದರ್ಶನಾತ್ ಅರ್ಥಾಂತರತ್ವೇ ಸಂಯೋಗೋ
ದೃಷ್ಟೋ
ರಜ್ಜುಘಟಕುಂಡಬದರಾದೌ ಅಪ್ರಾಪ್ತಿರಪಿ ದೃಷ್ಟಾ ಸುಮೇರುವಿಧ್ಯಯೋರಿವ
ಇಹ ಚ ಸಂಯೋಗಾಪ್ರಾಪ್ತ್ಯೋರಭಾವಾನ್ನ ತಂತುಭ್ಯೋಽರ್ಥಾಂತರಂ ಪಟಃ .
ಕಾರ್ಯಕಾರಣಯೋರಭೇದಸಾಧಕಂ ಪ್ರಮಾಣಂ ಚೋಕ್ತಂ ಸಾಂಖ್ಯಾಚಾರ್ಯೈಃ
ತದ್ಯಥಾ ನ
ಪಟಸ್ತಂತುಭ್ಯೋ ಭಿದ್ಯತೇ ತದ್ಧರ್ಮತ್ವಾತ್ ಇಹ ಯದ್ಯತೋ ಭಿದ್ಯತೇ ತತ್ ತಸ್ಯ
ಧರ್ಮೋ
ನ ಭವತಿಯಥಾ ಗೌರಶ್ವಸ್ಯ ಧರ್ಮಶ್ಚ ಪಟಸ್ತಂತೂನಾಂತಸ್ಮಾನ್ನಾರ್ಥಾಂತರಂ .

ಗುರುತ್ವಾಂತರಾಗ್ರಹಣಾದಪಿ ನ ಕಾರಣಾದರ್ಥಾಂತರಂ ಕಾರ್ಯಂ .ಏವಮಭೇದೇ
ಸಿದ್ಧೇ ತಂತವ ಏವ ತೇನ ತೇನ ಸಂಸ್ಥಾನವಿಶೇಷೇಣ ಪರಿಣತಾಃ ಪಟೋ ನ ತು
ಪಟಸ್ತಂತುಭ್ಯೋಽರ್ಥಾಂತರಂ .ನಚಾತ್ಮಾಶ್ರಯಬುದ್ಧಿಭೇದಾದರ್ಥಕ್ರಿಯಾಭೇದಾಚ್ಚ
ಭೇದಸಿದ್ಧಿಃ ಕಾರ್ಯಕಾರಣಯೋರಿತಿ ವಾಚ್ಯಂ ಏಕಸ್ಮಿನ್ನಪಿ
ವಿಶೇಷಾಂತರಾವಿರ್ಭಾವತಿರೋಭಾವಾಭ್ಯಾಮಾತ್ಮಾಶ್ರಯಾರ್ಥಕ್ರಿಯಾಬುದ್ಧಿಭೇದಸಂಭವಾನ್ನ
ತದನ್ಯಥಾನುಪಪತ್ತ್ಯಾ ಭೇದಸಿದ್ಧಿಃ . ತತ್ರ ಏಕಸ್ಯಾಪಿ ಕೂರ್ಮಸ್ಯಾವಯವಾ
ನಿಃಸರಂತ್ಯಾವಿರ್ಭವಂತಿ ತ ಏವ ಕೂರ್ಮಶರೀರೇ ನಿವಿಶಮಾನಾಸ್ತಿರೋಭವಂತಿ
ನಹಿ ತೇ ಕೂರ್ಮಾವಯವಾ ಉತ್ಪದ್ಯಂತೇ ಧ್ವಂಸಂತೇ ವಾ ಏವಮೇಕಸ್ಯಾಪಿ
ಸುವರ್ಣಸ್ಯ
ಮೃದೋ ವ ಕಟಕಕುಂಡಲಾದಯೋ ಘಟಾದಯೋ ನಿಃಸರಂತ ಉತ್ಪನ್ನಾ ಇತಿ
ವ್ಯವಹಾರಂ
ಭಜಂತೇ ತ ಏವ ನಿವಿಶಮಾನಾಸ್ತಿರೋಭವಂತಿ ನಶ್ಯಂತೀತ್ಯುಚ್ಯಂತೇ ನ ಪುನಃ
ಸದಸತೋರ್ನಿರೋಧೋತ್ಪಾದಯೋರ್ನಿದರ್ಶನಮಸ್ತಿ . ಉಕ್ತಂ ಚ ಭಗವತಾ
ನಾಸತೋ ವಿದ್ಯತೇ
ಭಾವೋ ನಾಭಾವೋ ವಿದ್ಯತೇ ಸತ ಇತಿ . ಯಥಾ ಸಂಕೋಚವಿಕಾಶವದ್ಭ್ಯಃ
ಸ್ವಾವಯವೇಭ್ಯಃ
ಕೂರ್ಮೋ ನಭಿದ್ಯತೇ ತಥಾಮೃತ್ಸುವರ್ಣಾದಿಭ್ಯೋಽಪಿ ಕಟಕಕುಂಡಲಾದಯೋನ
ಭಿನ್ನಾಃ .
ನ ಚ ನಾಮ ಬುದ್ಧ್ಯರ್ಥಕ್ರಿಯಾಭೇದಾತ್ ಕಾರ್ಯಕಾರಣಯೋರ್ಭೇದಸಿದ್ಧಿರಿತಿ
ವಾಚ್ಯಂ
ನಟೇವ್ಯಭಿಚಾರಾತ್ .ನಟೋಹಿದಶರಥೋಽಹಂ ರಾಮೋಽಹಂಯುಧಿಷ್ಠಿರೋಽಹಮಿತಿ

ಸ್ವಯಮನಂತನಾಮಾಭೂತ್ವಾ ನಾಮಾಂತರೇಣವೇಶಾಂತರಮರ್ಥಕ್ರಿಯಾಂತರಂಚ
ಕುರುತೇ
ತಥಾ ಚ ಸತ್ಯಪಿ ಭೇದತ್ರಯೇ ನಟಭೇದಾದರ್ಶನಾತ್ಯಥಾಹುಃ -
ರೂಪಮಥೋ ಅಪಿ ಕಾರ್ಯಮಥೋ
ಅಭಿಧಾಪಿ ನಟಸ್ಯ ಪೃಥಗ್ವಿದಿತಾ .

ನ ಪೃಥಕ್ತ್ವಮುಪೈತಿ ನಟಃ ಕಿಮಿತಿ
ಪ್ರತಿವಾಚ್ಯಮವಶ್ಯಮಿದಂ ಕುಶಲೈಃ ..
ಏಕಸ್ಯಾಪಿ ವಹ್ನೇರ್ದಾಹಕತ್ವಪಾಚಕತ್ವಭೇದೇನ ನಾನಾರ್ಥಕ್ರಿಯಾಕಾರಿತ್ವಂ
ದೃಶ್ಯತೇ ನ ಹ್ಯೇತಾವತಾ ವಹ್ನಿರ್ಭೇದಮಧಿಗಚ್ಛತಿ ಏಕೈಕಸ್ಯ
ತೃಣಸ್ಯಾತಪವೃಷ್ಟ್ಯಾದಿನಿವೃತ್ತಾವಸಾಮರ್ಥ್ಯೇಽಪಿ ಬಹೂನಿ
ಮಿಲಿತ್ವಾವಸ್ಥಾವಿಶೇಷಮವಾಪ್ಯ ಯಥಾ ತಾನ್ಯೇವ ತನ್ನಿವೃತ್ತೌ
ಸಾಮರ್ಥ್ಯಮಧಿಗಚ್ಛಂತಿ ತಥೈಕಏವತಂತುಃ ಪ್ರಾವರಣಾದ್ಯರ್ಥಕ್ರಿಯಾಸಮರ್ಥೋಽಪಿ
ಮಿಲಿತಾಸ್ತ ಏವಾವಸ್ಥಾವಿಶೇಷಂಪ್ರಾಪ್ಯಾವಿರ್ಭೂತಪಟಭಾವಾಃ ಪ್ರಾವರಣಾದ್ಯರ್ಥಕ್ರಿಯಾಂ
ಕರಿಷ್ಯಂತಿ ತಸ್ಮಾತ್ಸದೇವ ಕಾರ್ಯಂ ಕಾರಣಾತ್ ತದಭಿವ್ಯಕ್ತಿರಿತಿ .ನನ್ವಾವಿರ್ಭಾವಃ
ಕಾರಣವ್ಯಾಪಾರಾತ್ಪೂರ್ವಂ ಸನ್ನಸನ್ ವಾ ? ಆದ್ಯೇ ಕಾರಣವ್ಯಾಪಾರಾಸಂಬವಃ
ನಹಿ ಸದುತ್ಪತ್ತೌ
ಕೇನಾಪಿ ಕಾರಣಾನಿ ವ್ಯಾಪಾರ್ಯಂತೇ . ಅಂತ್ಯೇ ಪ್ರಾಪ್ತಮಸದುತ್ಪಾದನತ್ವಮಿತಿ
ಚೇನ್ನ
ತವಾಪಿ ಕೇಯಮುತ್ಪತ್ತಿಃ ಸತ್ಯಸತೀ ವಾ ?ಆದ್ಯೇ ನ ಕಾರಣಪ್ರಯೋಜನಂಪಶ್ಯಾಮಃ
.

ಅಂತ್ಯೇಽಸದುತ್ಪತ್ತಿರುತ್ಪದ್ಯತ ಇತಿ ತದುತ್ಪತ್ತೇರಪ್ಯುತ್ಪತ್ತ್ಯಂತರಂ ತತ್ರಾಪ್ಯನ್ಯದಿತಿ
ಸ್ಫುಟೈವಾನವಸ್ಥಾ .ಅಥ ಪಟಾತ್ ತದುತ್ಪತ್ತಿರ್ನಾತಿರಿಚ್ಯತೇ ತದಾ ಪಟ ಇತ್ಯುಕ್ತೇ
ಪುನರುತ್ಪದ್ಯತೇ ಇತಿ ನ ವಾಚ್ಯಂ ಪೌನರುಕ್ತ್ಯಾತ್ ತಥೋತ್ಪದ್ಯತೇ ಇತ್ಯುಕ್ತ್ವಾ ಪುನಃ
ಪಟ
ಇತಿ ನ ವಾಚ್ಯಂ ಪೂರ್ವೋಕ್ತದೋಷಾದೇವ ಪಟೋ ವಿನಶ್ಯತೀತ್ಯಪಿ ನ ವಾಚ್ಯಂ
ವಿರೋಧಾತ್
ತಸ್ಮಾತ್ಸ್ವಸತ್ತಾಸಮವಾಯೋ ವಾ ಸ್ವಕಾರಣಸಮವಾಯೋ ವಾ ಪಟೋತ್ಪತ್ತಿಃ
ಸಮವಾಯಸ್ಯ
ಚ ನಿತ್ಯತ್ವೇನ ಸರ್ವಥಾಪಿ ನ ಪಟೋತ್ಪತ್ತಿಃ ಸಂಭವತಿ ನ ತದರ್ಥಂಚ
ಕಾರಣಾನಿ ವ್ಯಾಪಾರ್ಯ್ಯಂತೇ ತಥಾ ಚ ಸತ ಏವ ಪಟಾದೇರಾವಿರ್ಭಾವೇ
ಕಾರಣಾಪೇಕ್ಷೇತಿ ನ
ಕಿಂಚಿದವದ್ಯಂ .ನಚಪಟಾದಿಕಾರ್ಯರೂಪೇಣಕಾರಣಸಂಬಂಧಸ್ತಸ್ಯಾಕ್ರಿಯತ್ವಾತ್

ಕ್ರಿಯಾಸಂಬಧಿತ್ವಾತ್ಕಾರಕಾಣಾಮನ್ಯಥಾ ಕಾರಕತ್ವಕ್ಷತಿಃ ಸ್ಯಾತ್ತಸ್ಮಾತ್ಸತ್ಕಾರ್ಯಮಿತಿ
ಸ್ಥಿತಂ .

ದುಃಖತ್ರಯಾಭಿಭವಸಾಧನಂ ಪ್ರಕೃತಿಪುರುಷಾನ್ಯತಾಜ್ಞಾನಂ ತದುಪಯೋಗಿತ್ವಾತ್
ವ್ಯಕ್ತವೈರೂಪ್ಯಂ ಪ್ರತಿಪಾದನೀಯಂ . ತಚ್ಚ ವ್ಯಕ್ತಂ ಪೃಥಿವ್ಯಾದಿ
ತಚ್ಚಾವ್ಯಕ್ತಾತ್ಪ್ರಧಾನಾದ್ವಿಲಕ್ಷಣಂಯತ ಇದಂ ಸಕಾರಣಕಂ ತತ ಏವಾನಿತ್ಯಂ
ಪರಾಭಿಮತವಿನಾಶಸಾಮಗ್ರ್ಯಾ ತಿರೋಭವತಿ . ಅವ್ಯಾಪಕಂ ಚ ಕಾರಣಂ ಹಿ
ಕಾರ್ಯಂ
ವ್ಯಾಪ್ನೋತಿ ನ ತು ಕಾರ್ಯಂ ಕಾರಣಂ . ಸಕ್ರಿಯಂ ಚ ಬುದ್ಧ್ಯಾದಯಃ
ಪೂರ್ವಪೂರ್ವೋಪಾತ್ತಂ
ದೇಹಂ ಪರಿತ್ಯಜಂತಿ ದೇಹಾಂತರಂ ಚೋಪಾದದತೇ ಸೈವ ತೇಷಾಂ ಕ್ರಿಯಾ
ಪೃಥಿವ್ಯಾದೀನಾಂ
ಕ್ರಿಯಾಪರಿಣಾಮರೂಪೇಣಪ್ರಸಿದ್ಧೈವ .ಪ್ರತಿಪುರುಷಂಬುದ್ಧ್ಯಾದಿಭೇದಾದನೇಕಂ
ತಥಾ ಘಟಶರೀರಾದಿಭೇದೇನ ಪೃಥಿವ್ಯಾದ್ಯಪ್ಯನೇಕಂ .ಸ್ವಕಾರಣಾಶ್ರಿತಂ
ಯದ್ಯಪಿಬುದ್ಧ್ಯಾದೀನಾಂಪ್ರಧಾನಭೇದಾಭಾವಾತ್ನಾಶ್ರಯಾಶ್ರಯಿಭಾವಸ್ತಥಾಪಿ
ಕಥಂಚಿತ್ ಭೇದವಿವಕ್ಷಯಾಶ್ರಯಾಶ್ರಯಿಭಾವೋ ಯಥೇಹ ವನೇ ತಿಲಕಾಃ .
ಸಾವಯವಮವಯವಾವಯವಿಸಂಯೋಗಸಂಯೋಗಿಬುದ್ಧಿಪ್ರಧಾನಯೋಸ್ತು ನ
ಸಂಯೋಗಸ್ತಾದಾತ್ಮ್ಯಾತ್
ನಾಪಿಸತ್ತ್ವರಜಸ್ತಮಸಾಂಸಂಯೋಗಃಅಪ್ರಾಪ್ತಿಪೂರ್ವಿಕಾಪ್ರಾಪ್ತಿಃ ಸಂಯೋಗಸ್ತದಭಾವಾತ್
.

ನಿತ್ಯಮೇವ ಪರತಂತ್ರಂ ಸ್ವಕಾರ್ಯೇಽಹಂಕಾರಾಖ್ಯೇ ಜನಯಿತವ್ಯೇ ಪ್ರಕೃತ್ಯಾ
ಪೂರಮಪೇಕ್ಷತೇ ಅನ್ಯಥಾ ಕ್ಷೀಣಾ ಸತೀ ನಾಹಂಕಾರಂ ಜನಯಿತುಂ ಕ್ಷಮಾ ಭವತಿ
ತಥಾಹಂಕಾರೋಽಪಿಸ್ವಕಾರ್ಯೇಪ್ರಕೃತ್ಯಾ ಪೂರಮಪೇಕ್ಷತೇಏವಂ ಕಾರಣಮಾತ್ರಂ
ಸ್ವಕಾರ್ಯೇ ಜನಯಿತವ್ಯೇ ತದಪೇಕ್ಷಾಂ ಕುರುತೇ ತಥಾ ಚ ಸ್ವಕಾರ್ಯೇ
ಜನಯಿತವ್ಯೇ
ಪರತಂತ್ರಂ ವ್ಯಕ್ತಂ .ಯತ ಇತ್ಯಭಿವ್ಯಾಪ್ಯ ಯದುಕ್ತಂ ತದ್ವಿಪರೀತಮವ್ಯಕ್ತಂ
ಯದ್ಯಪ್ಯವ್ಯಕ್ತಸ್ಯ ಪರಿಣಾಮಲಕ್ಷಣಾಕ್ರಿಯಾಸ್ತಿ ತಥಾಪಿ ನ ಪರಿಸ್ಪಂದಃ ..
ಇದಾನೀಂವ್ಯಕ್ತಾವ್ಯಕ್ತಯೋಃ ಸಾಧರ್ಮ್ಯಂಪುರುಷಾಚ್ಚ ವೈಧರ್ಮ್ಯಂಪ್ರತಿಪಾದನೀಯಂ
.

ವ್ಯಕ್ತಂ ಹಿ ತ್ರಿಗುಣಂ ತ್ರಯೋ ಗುಣಾಃ ಸುಖದುಃಖಮೋಹಾತ್ಮಕಾ ಅಸ್ಯೇತಿ .ಅತ್ರ
ಕಾರ್ಯಕಾರಣಯೋರಭೇದಾತ್ ಸುಖಾದಿಶಬ್ದೈಃ ಸತ್ತ್ವಾದಯೋಽಭಿಧೀಯಂತೇ
ತ್ರಿಗುಣಮಿತ್ಯುಕ್ತ್ಯಾ

ಸತ್ತ್ವಾದೀನಾಮಾತ್ಮಗುಣತ್ವಂ ಪರಾಭಿಮತಮಪಾಕೃತಂ ವೇದಿತವ್ಯಂ . ತಥಾ
ಅವಿವೇಕಿಯಥಾ
ಪ್ರಧಾನಂ ಸತೋ ನ ವಿವಿಚ್ಯತೇ ತಥಾ ಮಹದಾದಯೋಽಪಿ ಪ್ರಧಾನಾನ್ನ
ವಿವಿಚ್ಯಂತೇ
ತತ್ಸ್ವರೂಪತ್ವಾತ್ .ಯದ್ವಾ ಸಂಭೂಯಕಾರಿತಾಽವಿವೇಕಃ ನಹ್ಯೇಕಂ ಕಿಂಚಿತ್ಕಾರ್ಯಂ
ಜನಯಿತುಂ ಕ್ಷಮಂ ಭವತ್ಯಪಿ ತು ಸಂಭೂಯ ಸರ್ವಃ ಸರ್ವಂ ಕರೋತಿ .

ಏವಮಚೇತನಂ
ಪ್ರಧಾನಬುದ್ಧ್ಯಾದಯಃ ಸರ್ವೇ ಅಚೇತನಾ ತಥಾ ಪ್ರಸವರೂಪಧರ್ಮವಂತಃ .

ಏತೇ
ವ್ಯಕ್ತಧರ್ಮಾಃ ಕಥಿತಾಸ್ತ ಏವಾವ್ಯಕ್ತಸ್ಯಾಪೀತ್ಯವಗಂತವ್ಯಮಿದಮೇವವ್ಯಕ್ತಾವ್ಯಕ್ತಯೋಃ
ಸಾಧರ್ಮ್ಯಂ ..

ಏತೇ ಸಾಧರ್ಮ್ಯವೈಧರ್ಮ್ಯಾಭ್ಯಾಂ ವ್ಯಕ್ತಾವ್ಯಕ್ತೇ ನಿರೂಪಿತೇ
ತದುಭಯಗತಧರ್ಮರಹಿತತ್ವಾತ್ ವಿಪರೀತಃ ಪುರುಷ ಇತಿ
ಪುರುಷಸ್ಯ ವ್ಯಕ್ತಾವ್ಯಕ್ತವೈಧರ್ಮ್ಯಂ .ನನ್ವಹೇತುಮತ್ತ್ವನಿತ್ಯತ್ವಾದಿ
ಪ್ರಧಾನಸಾಧರ್ಮ್ಯಂ ಪುರುಷಸ್ಯ ಪ್ರತೀಯತೇ ತಥಾ ಚಾನೇಕತ್ವಂ
ವ್ಯಕ್ತಸಾಧರ್ಮ್ಯಮೇವಂ ಸತಿ ಕಥಂ ವ್ಯಕ್ತಾವ್ಯಕ್ತವಿಪರೀತಃ ಪುರುಷ ಇತಿ ಚೇನ್ನ
ಅಹೇತುಮತ್ತ್ವಾದಿಸಾಧರ್ಮ್ಯೇಽಪ್ಯತ್ರೈಗುಣ್ಯಾದ್ಯಸ್ಯಾಸ್ತ್ಯೇವ ವೈಧರ್ಮ್ಯಮಿತಿ ನ
ದೋಷಃ .
ನಚತ್ರೈಗುಣ್ಯಮಪ್ರಸಿದ್ಧಂ ಪ್ರೀತ್ಯಪ್ರೀತಿವಿಷಾದಾತ್ಮಕಾ ಗುಣಾ ಇತಿಸಾಂಖ್ಯಾಚಾರ್ಯಾಃ
.

ಅತ್ರ ಕ್ರಮೇಣಪ್ರೀತಿಃ ಸುಖಂ ತದೇವಸತ್ತ್ವಂ ತಥಾಅಪ್ರೀತಿರ್ದುಃಖಮಪ್ರೀತ್ಯಾತ್ಮಕೋ
ರಜೋ
ಗುಣಃ ಏವಂ ವಿಷಾದೋ ಮೋಹೋ ವಿಷಾದಾತ್ಮಕಸ್ತಮೋಗುಣಃ . ಯನ್ಮತೇ
ಪ್ರೀತಿರ್ದುಃಖಾಭಾವಃ
ತಥಾ ದುಃಖಮಪಿ ಪ್ರೀತ್ಯಭಾವಸ್ತನ್ನಿವೃತ್ತ್ಯರ್ಥಂ ಮೂಲಕಾರೇಣಾತ್ಮಗ್ರಹಣಂ
ಕೃತಮಾತ್ಮಶಬ್ದಸ್ಯ ಭಾವತತ್ತ್ವೇನ ನೇತರೇತರಾಶ್ರಯಸ್ತಥಾಸತ್ಯೇಕಸ್ಯಾಪಿ ಸಿದ್ಧಿರ್ನ
ಸ್ಯಾತ್ .ಪ್ರಕಾಶಪ್ರವೃತ್ತಿನಿಯಮನಮೇಷಾಂ ಕ್ರಮೇಣಪ್ರಯೋಜನಮಪ್ಯವಗಂತವ್ಯಂ
.

ಕ್ರಿಯಾತ್ಮಕೇನ ರಜಸ ಲಘು ಸತ್ತ್ವಂ ಸರ್ವತ್ರ ನೀತಂ ಸ್ಯಾದತಿವಾಯುನಾ
ತೂಲಾವಯವವದ್ಯದಿ ಗುರುಣಾ ತಮಸಾ ನಿಯಮನಂ ನ ಸ್ಯಾತ್ತಮೋನಿಯತಂ
ತು ಕ್ವಚಿದೇವ

ಪ್ರವರ್ತಯತಿ ತತಸ್ತಮೋ ನಿಯಮಾರ್ಥಂ .ಅನ್ಯೋನ್ಯಾಭಿಭವವೃತ್ತಯಃ .
ಏತೇಷಾಮನ್ಯತಮೇನಾರ್ಥವಶಾದುದ್ಭೂತೇನಾನ್ಯತಮಮಭಿಭೂಯತೇ ತದ್ಯಥಾ
ಸತ್ತ್ವಂ
ರಜಸ್ತಮಸೀ ಅಭಿಭೂಯಾತ್ಮನಃ ಶಾಂತಾಂ ವೃತ್ತಿಮಧಿಗಚ್ಛತಿ ತಥಾ ರಜಃ
ಸತ್ತ್ವತಮಸೀ ಅಭಿಭೂಯಘೋರಾಂ ವೃತ್ತಿಮೇತಿ ಏವಂ ತಮಃ ಸತ್ತ್ವರಜಸೀ
ಅಭಿಭೂಯಮೂಢಾಮಿತಿ . ತಥಾಽನ್ಯೋನ್ಯಾಶ್ರಯವೃತ್ತಯಃ .ಯಥಾಹುಃ
ಸತ್ತ್ವಂ ಪ್ರವೃತ್ತಿನಿಯಮಾವಾಶ್ರಿತ್ಯ ರಜಸ್ತಮಸೋಃ ಪ್ರಕಾಶೇನೋಪಕರೋತಿ ರಜಃ
ಪ್ರಕಾಶನಿಯಮಾವಾಶ್ರಿತ್ಯ ಪ್ರವೃತ್ಯೇತರಯೋಃ ತಮಃ ಪ್ರಕಾಶಪ್ರವೃತ್ತೀ ಆಶ್ರಿತ್ಯ
ನಿಯಮೇನೇತರಯೋರಿತಿ .ತಥಾಅನ್ಯೋನ್ಯಜನನವೃತ್ತಯಃ .ಅನ್ಯತಮೋಽನ್ಯತಮಂ
ಜನಯತಿ ಜನನಮತ್ರ ಪರಿಮಾಣಃ ಸ ಚ ಗುಣಾನಾಂ ಸದೃಶರೂಪಃ .ಅತ ಏವ
ನಹೇತುಮತ್ತ್ವಂ ತತ್ತ್ವಾಂತರಸ್ಯ ಹೇತೋರಭಾವಾತ್ .ನಾಪ್ಯನಿತ್ಯತ್ವಂ ತತ್ತ್ವಾಂತರೇ
ಲಯಾಭಾವಾತ್ .ಅನ್ಯೋನ್ಯಸಂಜ್ಞಾವ್ಯಭಿಚಾರಿಣಶ್ಚ .ಉಕ್ತಂಚ
ಅನ್ಯೋನ್ಯಮಿಥುನಾಃ ಸರ್ವೇ ಸರ್ವೇ ಸರ್ವತ್ರಗಾಮಿನಃ .
ರಜಸೋ ಮಿಥುನಂ ಸತ್ತ್ವಂ ಸತ್ತ್ವಸ್ಯ ಮಿಥುನಂ ರಜಃ ..
ತಮಸಶ್ಚಾಪಿ ಮಿಥುನೇ ತೇ ಸತ್ತ್ವರಜಸೀ ಉಭೇ .

ಮಿಥುನವೃತ್ತಿತ್ವಂ ಸಹಚಾರಾವ್ಯಭಿಚಾರಿತ್ವಂ ..

ಉಭಯೋಃ ಸತ್ತ್ವರಜಸೋರ್ಮಿಥುನಂ ತಮಉಚ್ಯತೇ .

ನೈಷಾಮಾದಿಃ ಸಂಪ್ರಯೋಗೋ ವಿಯೋಗೋ ವೋಪಲಭ್ಯತೇ ..ಇತಿ .

ನಿಯತಕೃತ್ಯಂ ತು ತೇಷಾಮಿದಂ ಲಘುತ್ವಂ ಪ್ರಕಾಶಕತ್ವಂ ಚ ಸತ್ತ್ವಸ್ಯೈವ ನ ತು
ತಯೋಃ ಕಸ್ಯಚಿತ್ ತತ್ರೋರ್ಧ್ವಗಮನಹೇತುಭೂತೋ ಧರ್ಮೋ ಲಾಘವಂ
ಗೌರವಾಸಹವರ್ತಿ
ಯತೋಽಗ್ನೇರೂರ್ಧ್ವಜ್ವಾಲಾ ಗತಿರ್ಭವತಿ ತದೇವ ಕಸ್ಯಚಿತ್ತಿರ್ಯಗ್ಗಮನೇ
ಹೇತುರ್ಯಥಾ
ವಾಯೋಃ .ಏವಂ ಕರಣಾನಾಂವೃತ್ತಿಕುಶಲತಾಹೇತುರ್ಲಾಘವಂಗುರುತ್ವೇ ತು ತಾನಿ
ಮಂದಾನಿ ಸ್ಯುರಿತಿ ಸತ್ತ್ವಸ್ಯ ಪ್ರಕಾಶಾತ್ಮಕತ್ವಮುಕ್ತಂ .ಸತ್ತ್ವತಮಸೀ ಅಕ್ರಿಯತಯಾ
ಸ್ವಕಾರ್ಯೋತ್ಪಾದನೇಽವಸೀದಂತೀ ರಜಸೋಪಷ್ಟೇಭ್ಯೇತೇ .ಅವಸಾದಾದ್ವಿಮುಚ್ಯೋತ್ಸಾಹೇ
ಪ್ರಯತ್ನವತೀ ಕ್ರಿಯೇತೇ .ಉಕ್ತಂ ಚ
ಸತ್ತ್ವಂ ಲಘು ಪ್ರಕಾಶಕಮಿಷ್ಟಮುಪಷ್ಟಂಭಕಂ ಚಲಂ ಚ ರಜಃ .
ಕುತ ಉಪಷ್ಟಂಭಕಂ ಯತಶ್ಚಲಮಿತಿ . ರಜಶ್ಚಲತಯಾ ಸರ್ವತಸ್ತ್ರೈಗುಣ್ಯಂ
ಚಾಲಯೇದ್ಯದಿ ಗುರುಣಾ ಆವೃಣ್ವತಾ ತಮಸಾ ತತ್ರ ಪ್ರತಿಬಂಧೋ ನ ಸ್ಯಾತ್
ತಮಸಾ

ತು ತತಸ್ತತೋ ವ್ಯಾವೃತ್ತ್ಯ ಕ್ವಚಿದೇವ ಪ್ರವರ್ತ್ಯತೇ ಇತಿ ನಿಯಾಮಕಂ ತಮಃ .
ಯಥಾಹುಃ ಗುರು ವರಣಕಮೇವ ತಮ ಇತಿ . ತಥಾಚ ಲಘು ಪ್ರಕಾಶಕಂ
ಸತ್ತ್ವಮೇವ
ಉಪಷ್ಟಂಭಕಂ ಚಲಂ ಚ ರಜ ಏವ ಗುರು ವರಣಕಂ ತಮ ಏವ .ನನು ಪರಸ್ಪರಂ
ವಿರೋಧಶೀಲಾನಾಂ ಗುಣಾನಾಂ ಸುಂದೋಪಸುಂದನ್ಯಾಯೇನ ಪರಸ್ಪರಂ ಬಾಧ
ಏವಯುಕ್ತೋ
ನ ತ್ವೇಕಕಾರ್ಯಕರ್ತೃತ್ವಮಿತಿಚೇತ್ನಏವಂಭೂತಾನಾಮಪ್ಯೇಕಕಾರ್ಯಕರ್ತೃತಾಯಾಃ
ಪ್ರದರ್ಶನಾತ್ . ತದ್ಯಥಾ ವರ್ತ್ತಿತೈಲೇ ಅನಲವಿರೋಧಿನೀ ಅಥಾನಲೇನ ಮಿಲಿತ್ವಾ
ರೂಪಪ್ರಕಾಶಲಕ್ಷಣಂ ಕಾರ್ಯಂ ಕುರುತಃ ಯಥಾಚ ವಾತಪಿತ್ತಶ್ಲೇಷ್ಮಾಣಃ
ಪರಸ್ಪರಂ ವಿರೋಧಶೀಲಾ ಅಪಿಮಿಲಿತಾಃ ಸಂತಃ ಶರೀರಧಾರಣಕಾರ್ಯ್ಯಕಾರಿಣಃ
ತಥಾ ಸತ್ತ್ವರಜಸ್ತಮಾಂಸಿ ವಿರುದ್ಧಶೀಲಾನ್ಯಪಿ ಸಹ ವರ್ತ್ಸ್ಯಂತಿ ಮಿಲಿತ್ವಾ ಚೈಕಂ
ಕಾರ್ಯ್ಯಂ ಕರಿಷ್ಯಂತಿ ಚ ಪುರುಷಾರ್ಥವಶಾತ್ .ಉಕ್ತಂಚ ಪ್ರದೀಪವಚ್ಚಾರ್ಥತೋ
ವೃತ್ತಿರಿತಿ . ಗುಣಾನಾಂ ಪ್ರಧಾನಾತ್ಮಕತ್ವಾದೈಕ್ಯೇಽಪ್ಯಭಿಭಾವ್ಯಾಭಿಭಾವಕರೂಪೇಣ
ನಾನಾತ್ವಂ .ಉಕ್ತಂ ಏಕೈವ ಸ್ತ್ರೀ ಗುಣಕುಲರೂಪಶೀಲಯೌವನಸಂಪನ್ನಾ ಸ್ವಾಮಿನಂ
ಸುಖಾಕರೋತಿ ತತ್ ಕಸ್ಯ ಹೇತೋಸ್ತಂ ಪ್ರತಿ ತಸ್ಯಾಃ ಸುಖರೂಪಸಮುದ್ಭವಾತ್
ಸೈವ
ಸಪತ್ನೀರ್ದುಃಖಾಕರೋತಿ ತತ್ಕಸ್ಯ ಹೇತೋಸ್ತಾಂ ಪ್ರತಿ ತಸ್ಯಾಃ ದುಃಖರೂಪಸಮುದ್ಭವಾತ್
ಏವಂ ಪುರುಷಾಂತರಂ ತಾಮವಿಂದಮಾನಂ ಸೈವ ಮೋಹಯತಿ ತತ್ಕಸ್ಯ
ಹೇತೋಸ್ತಂ ಪ್ರತಿ
ತಸ್ಯಾಃ ಮೋಹರೂಪಸಮುದ್ಭವಾತ್ . ಅನಯಾ ಸ್ತ್ರಿಯಾ ಸರ್ವೇ ಭಾವಾ
ವ್ಯಾಖ್ಯಾತಾಃ . ತತ್ರ
ಯತ್ಸುಖಕಾರಣಂ ತತ್ಸುಖಾತ್ಮಕಂ ಸತ್ತ್ವಂ ಏವಂ ಯತ್ ದುಃಖಕಾರಣಂ ತತ್
ದುಃಖಾತ್ಮಕಂ
ರಜಃ ತಥಾಯನ್ಮೋಹಹೇತುಸ್ತನ್ಮೋಹಾತ್ಮಕಂ ತಮಃ .ತಸ್ಮಾತ್ಕಾರಣವ್ಯಾಪಾರಾತ್ಸದೇವ
ಕಾರ್ಯಂ ಪೂರ್ವಂ . ತದೇವ ಪುನಸ್ತದ್ವ್ಯಾಪಾರಾದಾವಿರ್ಭವತಿಯಥಾ ಸಂತ್ಯೇವ
ಕೂರ್ಮಾಂಗಾನಿ ನಿಃಸರಂತಿ ವಿಭಜ್ಯಂತೇ ಇದಂ ಕೂರ್ಮಶರೀರಮೇತಾನಿ
ತದಂಗಾನಿ
ತೇನ ತಾನಿ ಸಂಕೋಚಿತಾನಿ ತಸ್ಮಿನ್ನವ್ಯಕ್ತೀಭವಂತಿ ತಥಾ ಮೃತ್ಸುವರ್ಣಾದಿಭ್ಯಃ
ಸಂತ್ಯೇವ ಘಟಕುಂಡಲಾದೀನ್ಯಾವಿರ್ಭವಂತಿ ವಿಭಜ್ಯಂತೇ ಇಯಂ ಮೃದಯಂ
ತತ್ಕಾರ್ಯೋ
ಘಟ ಇತ್ಯಾದಿ . ತಥಾ ಸಂತ್ಯೇವ ಪೃಥಿವ್ಯಾದೀನಿ ಕಾರಣಾತ್ತನ್ಮಾತ್ರಾದಾವಿರ್ಭವಂತಿ
ವಿಭಜ್ಯಂತೇ ಇದಮಸ್ಯ ಕಾರಣಮಿದಮಸ್ಯ ಕಾರ್ಯಮಿತಿ ತಥಾ ಸಂತ್ಯೇವ

ತನ್ಮಾತ್ರಾಣ್ಯಹಂಕಾರಾದಾವಿರ್ಭವಂತಿ ವಿಭಜ್ಯಂತೇ ಏವಂ ಸನ್ನೇವಾಹಂಕಾರೋ
ಮಹತೋಽಭಿವ್ಯಕ್ತಿಮೇತಿ ಸನ್ನೇವ ಚ ಮಹಾನ್ಮೂಲಪ್ರಕೃತೇರಭಿವ್ಯಕ್ತಿಂ
ಯಾತಿ .ಏವಂ ಕಾರಣಭೂತಾತ್ಪರಮಾವ್ಯಕ್ತಾತ್ಸಾಕ್ಷಾತ್ಪಾರಂಪರ್ಯೇಣ ಸಮನ್ವಿತಸ್ಯ
ಕಾರ್ಯಭೂತಸ್ಯ ಪ್ರಪಂಚಸ್ಯ ವಿಭಾಗಃ .ಸರ್ಗಮಾತ್ರಂ ಮೃತ್ಪಿಂಡಂ ಹೇಮಪಿಂಡಂ
ವಾ ವಿಶಂತೋ ಘಟಕುಂಡಲಾದಯೋಽವ್ಯಕ್ತೀಭವಂತಿ ಕಾರಣರೂಪೇಣಾಭಿವ್ಯಕ್ತಾ
ಅಪಿ
ಕಾರ್ಯರೂಪೇಣಾನಭಿವ್ಯಕ್ತೀಭವಂತಿ ತಥಾ ಪೃಥಿವ್ಯಾದಯಸ್ತನ್ಮಾತ್ರಾಣಿ ವಿಶಂತಃ
ಸ್ವಸ್ವರೂಪೇಣ ತನ್ಮಾತ್ರಾಣ್ಯಭಿವ್ಯಕ್ತಯಂತಿ ಸ್ವಸ್ವರೂಪೇಣ ಕಾರಣಮಭಿವ್ಯಕ್ತಮಪಿ
ಕಾರ್ಯಸ್ವರೂಪಂ ಸ್ವಕೀಯಂ ಸ್ವಸ್ಮಿನ್ನನಭಿವ್ಯಕ್ತಯತಿ ತನ್ಮಾತ್ರಾಣಿ ತಥಾಹಂಕಾರಂ
ವಿಶಂತ್ಯಹಂಕಾರಂ ಸ್ವಾಪೇಕ್ಷಯಾಽವ್ಯಕ್ತಯಂತಿ ತಥಾಹಂಕಾರೋ ಮಹಾಂತಂ
ವಿಶನ್
ಮಹಾಂತಮವ್ಯಕ್ತಯತಿ ಮಹಾನ್ಪ್ರಧಾನಂ ಸ್ವಕಾರಣಂ ವಿಶನ್ ತದವ್ಯಕ್ತಯತಿ
ಪ್ರಧಾನಸ್ಯ
ತು ನ ಕ್ವಚಿತ್ಪ್ರವೇಶೋಽಕಾರಣತ್ವಾದಪಿ ತು ತತ್ಸರ್ವಕಾರ್ಯಾಣಾಮವ್ಯಕ್ತಂ ಕಾರಣಂ
ಏವಮವಿಭಾಗಃ .ಪ್ರಕೃತೌ ವಿಶ್ವಸ್ಯೈವಂ ವಿಭಾಗಾವಿಭಾಗೌ .

ಕೇಚನ ಅವ್ಯಕ್ತಂ ವಾ ಮಹಾಂತಂ ವಾಹಂಕಾರಂ ವಾ ಇಂದ್ರಿಯಾಣಿ ವಾ ಭೂತಾನಿ
ವಾಆತ್ಮತ್ವೇನಾದಾಯತಾನೇವೋಪಾಸತೇ ತೇ ತು ವಕ್ಷ್ಯಮಾಣರೀತ್ಯಾಽಪಾಕರಣೀಯಾಃ
.

ಅವ್ಯಕ್ತಾದೇರ್ವ್ಯತಿರಿಕ್ತಃ ಪುರುಷೋಽಸ್ತಿ ಅವ್ಯಕ್ತಮಹದಹಂಕಾರಾದಯಃ
ಪರಾರ್ಥಾಃ ಕುತಃ ಸಂಘಾತತ್ವಾತ್ಯಃ ಸಂಘಾತೋ ಭವತಿ ಸ ಪರಾರ್ಥೋ
ದೃಷ್ಟಸ್ತೈಲತಾಂಬೂಲಘೃತದಧಿದುಗ್ಧಾನ್ನವಸ್ತ್ರಾದಿವತ್ಸುಖದುಃಖಮೋಹಾತ್ಮಕತ್ವೇನ
ಸರ್ವೇ ಸಂಘಾತಾಸ್ತಥಾಚಯದರ್ಥಂ ಸಂಘಾತಾಃ ಸ ಏವ ಪುರುಷಃ .ನನು
ಶಯನಾಸನಾದಿಃ ಸಂಘಾತಃ ಸಂಘಾತಶರೀರಾದಿಪರಾರ್ಥೋ ದೃಷ್ಟೋ ನ
ತ್ವಾತ್ಮಾನಂ
ಪ್ರತಿಪರಾರ್ಥಃ ತಸ್ಮಾತ್ಸಂಘಾತಾಂತರಮೇವಸಾಧಯೇಯುರ್ನಾಸಂಹತಮಾತ್ಮಾನಮಿತಿ
ಯದುಕ್ತಂ ತನ್ನ ಸಾಧು ಸಂಘಾತಸ್ಯ ಸಂಘಾತಾಂತರಾರ್ಥತ್ವೇ ತಸ್ಯಾಪಿ
ಸಂಘಾತತ್ವಾತ್ಸಂಘಾತಾಂತರಾರ್ಥತಾ ತಸ್ಯಾಪಿ ಸಂಘಾತತ್ವಾತ್ತಥಾತ್ವಂ ತಸ್ಯಾಪಿ
ತಥಾತ್ವಮಿತ್ಯನವಸ್ಥಾ ದುಸ್ತರಾ ಸ್ಯಾತ್ . ಕಿಂಚ ಸಂಘಾತಸ್ಯ ಪಾರಾರ್ಥ್ಯಮಾತ್ರೇಣ
ವ್ಯಾಪ್ತಿರ್ನ ತು ಸಂಘಾತಪಾರಾರ್ಥ್ಯೇನ .ನ ಚ ದೃಷ್ಟಾಂತದೃಷ್ಟತ್ವಾತ್ತಥಾ
ಕಲ್ಪ್ಯತ ಇತಿ ವಾಚ್ಯಂ .ದೃಷ್ಟಾಂತದೃಷ್ಟಯಾವದ್ಧರ್ಮಾಣಾಂ ದಾರ್ಷ್ಟಾಂತಿಕೇ
ಸಾಧನಾಯಾನುಮಾನಮಿಚ್ಛತೋ ದೃಷ್ಟಾಂತಮಹಾನಸಾದಿಗತಮಹಾನಸತ್ವಾದೇಃ

sAMkhyatattvapradIpa.pdf 13



ಸಾಂಖ್ಯತತ್ತ್ವಪ್ರದೀಪಃ

ಪರ್ವತಾದಾವಭಾವಾತ್ಸರ್ವಾನುಮಾನೋಚ್ಛೇದಃ ಸ್ಯಾತ್ . ಯಥಾಹುಃ
ತ್ರಿಗುಣತ್ವಾದಯೋ ಹಿ
ಧರ್ಮಾಸಂಘಾತತ್ವೇನವ್ಯಾಪ್ತಾಃ ತೇ ತುಅಸ್ಮಿನ್ಪರೇ ವ್ಯಾವರ್ತಮಾನಾಸ್ತ್ರೈಗುಣ್ಯಾದಿ
ವ್ಯಾವರ್ತಯಂತಿ ಬ್ರಾಹ್ಮಣ್ಯಮಿವ ನಿವರ್ತಮಾನಂ ಕಠತ್ವಾದಿಕಂ .ಅಧಿಷ್ಠಾನಾದಪಿ
ಪುರುಷಾಸ್ತಿತ್ವಂ ಸಿದ್ಧ್ಯತಿ ತ್ರಿಗುಣಾತ್ಮಕಾನಾಂಬುದ್ಧ್ಯಾದೀನಾಮಧಿಷ್ಠೀಯಮಾನತ್ವಾತ್
ಯಥಾ ರಥಾದಿರ್ಯಂತ್ರಾದಿಭಿರಧಿಷ್ಠೀಯತೇ ತಥಾ ಸುಖದುಃಖಮೋಹಾತ್ಮಕಂ
ಬುದ್ಧ್ಯಾದಿ ಪರೇಣಾಧಿಷ್ಠಾತವ್ಯಂ .ಭೋಕ್ತೃಭಾವಾದಪಿ ಪುರುಷಾಸ್ತಿತ್ವಮವಸೇಯಂ
ಭೋಗ್ಯೇ ಹಿಸುಖದುಃಖೇಅನುಕೂಲಪ್ರತಿಕೂಲವೇದನೀಯೇಪ್ರತ್ಯಾತ್ಮಮನುಭೂಯೇತೇ
ತೇನಾನಯೋರನುಕೂಲತಯಾಪ್ರತಿಕೂಲತಯಾವಾಽನುಭವಿತ್ರಾ ಕೇನಚಿದ್ಭವಿತವ್ಯಂ
.

ನ ಚ ಬುದ್ಧ್ಯಾದಿರೇವ ತಥೇತಿ ವಾಚ್ಯಂ . ತೇಷಾಂ ಸುಖಾದ್ಯಾತ್ಮಕತ್ವೇನ
ಸ್ವೇನೈವ ಸ್ವವೇದನೇ ಆತ್ಮಾಶ್ರಯಃ ಸ್ಯಾತ್ . ಕೈವಲ್ಯಾರ್ಥಂ ಪ್ರವೃತ್ತೇರಪಿ
ಪುರುಷಾಸ್ತಿತ್ವಂ ಸಿದ್ಧಂ ದುಃಖತ್ರಯಾತ್ಯಂತಿಕನಿವೃತ್ತಿಲಕ್ಷಣಂ ಕೈವಲ್ಯಂ ನ
ತಾವದ್ಬುದ್ಧ್ಯಾದೀನಾಂ ತೇಹಿಸುಖದುಃಖಮೋಹಾತ್ಮಕಾಃ ಕಥಂಸ್ವಭಾವಾದ್ವಿಯೋಜಯಿತುಂ
ಶಕ್ಯಾಃ ತಸ್ಮಾತ್ಕೈವಲ್ಯಾರ್ಥಮಾಗಮಾನಾಂ ಮಹಾಧಿಯಾಂ ಚ ಪ್ರವೃತ್ತೇರಸ್ತಿ
ಬುದ್ಧ್ಯಾದ್ವ್ಯತಿರಿಕ್ತ ಆತ್ಮೇತಿ ಪುರುಷಾಸ್ತಿತ್ವಂ ಸಿದ್ಧಂ .ನನು ಭವತ್ವೇವಂ
ಬುದ್ಧ್ಯಾದ್ಯತಿರಿಕ್ತಾತ್ಮಸಿದ್ಧಿಸ್ತಥಾಪಿ ಸ ಕಿಂ ಪ್ರತಿಶರೀರಂ ಭಿನ್ನ ಏಕ ಏವ ವೇತಿ
ಚೇದ್ಭಿನ್ನ ಏವೇತಿ ಬ್ರೂಮಃ ಜನ್ಮಮರಣಾದಿವ್ಯವಸ್ಥಾನ್ಯಥಾನುಪಪತ್ತ್ಯಾ
ಬಹುತ್ವಸ್ಯೈವ
ಸಂಭವಾತ್ .ಉಕ್ತಂ ಚ ಸಾಂಖ್ಯಾಚಾರ್ಯೈಃ .
ಜನ್ಮಮರಣಕರಣಾನಾಂ ಪ್ರತಿನಿಯಮಾದಯುಗಪತ್ಪ್ರವೃತ್ತೇಶ್ಚ .
ಪುರುಷಬಹುತ್ವಂ ಸಿದ್ಧಂ ತ್ರೈಗುಣ್ಯವಿಪರ್ಯಯಾಚ್ಚೈವ ..

ಜಾತಿವಿಶಿಷ್ಟಾಭಿರಪೂರ್ವಾಭಿರ್ದೇಹೇಂದ್ರಿಯಮನೋಽಹಂಕಾರಬುದ್ಧಿವೇದನಾಭಿಃ
ಪುರುಷಸ್ಯಾಭಿಸಂಬಂಧೋಜನ್ಮ ನ ತು ಪುರುಷಸ್ಯ ಪರಿಣಾಮಸ್ತಸ್ಯಾಪರಿಣಾಮಿತ್ವಾತ್
ತೇಷಾಮೇವ ಚ ದೇಹಾದೀನಾಮುಪಾತ್ತಾನಾಂ ಪರಿತ್ಯಾಗೋ ಮರಣಂ ನ
ತ್ವಾತ್ಮನೋ
ವಿನಾಶಸ್ತಸ್ಯ ಕೂಟಸ್ಥಸ್ಯ ನಿತ್ಯತ್ವಾತ್ .ಬುದ್ಧ್ಯಾದೀನಿ ಕರಣಾನಿ
ತ್ರಯೋದಶ ತೇಷಾಂ ಜನ್ಮಮರಣಕರಣಾನಾಂ ಪ್ರತಿನಿಯಮೋ ವ್ಯವಸ್ಥಾ ಸಾ
ತ್ವಿಯಂ
ಶರ್ವಶರೀರೇಷ್ವೇಕಸ್ಮಿನ್ಪುರುಷೇ ನ ಸಂಭವತಿ ತಥಾ ಸತ್ಯೇಕಸ್ಮಿನ್ಸುಖಿನಿ

ಸರ್ವೇ ಸುಖಿನಃ ಸ್ಯುಃ ದುಃಖಿನಿ ವಾ ದುಃಖಿನೋ ಭವೇಯುಃ ತಥಾ ಏಕಸ್ಮಿನ್
ಮ್ರಿಯಮಾಣೇ
ಸರ್ವೇಮ್ರಿಯೇರನ್ಜಾಯಮಾನೇಚಜಾಯೇರನ್ಏವಮೇಕಸ್ಮಿನ್ನಂಧಬಧಿರಾದೌ
ಸರ್ವ
ಏವ ತಥಾ ಸ್ಯುಃ ನ ತ್ವೇವಮಸ್ತಿ ತಥಾ ಏಕಸ್ಮಿನ್ವಿಚಿತ್ತೇ ಸರ್ವೇ ವಿಚಿತ್ತಾಃ
ಸ್ಯುರಿತ್ಯವ್ಯವಸ್ಥಾ ಪುರುಷಭೇದೇ ತು ಸಮ್ಯಗುಪಪದ್ಯತೇ ವ್ಯವಸ್ಥಾ .
ನಚೈಕಸ್ಮಿನ್ನಪಿ ಪುರುಷೇ ದೇಹಾಂತರೋಪಾಧಿವಶಾತ್ ಉಪಪದ್ಯತ ಏವ
ವ್ಯವಸ್ಥೇತಿ
ವಾಚ್ಯಂ ಕರಚರಣಸ್ತನಾದಿಭೇದೇನಾಪಿ ಜನ್ಮಮರಣಾದಿವ್ಯವಸ್ಥಾ ಸ್ಯಾತ್ .

ಗುಣತ್ರಯವಿಪರ್ಯಯಾದಪಿ ಪುರುಷಬಹುತ್ವಮವಸೇಯಂ . ತದ್ಯಥಾ
ಕೇಚಿತ್ಸತ್ತ್ವಬಹುಲಾಃ
ಯಥೋರ್ದ್ಧ್ವಸ್ರೋತಸಃ ಕೇಚಿದ್ರಹೋಬಹುಲಾಃಯಥಾಮನುಷ್ಯಾಃ ಕೇಚಿತ್ತಮೋಬಹುಲಾಃ
ಯಥಾ ತಿರ್ಯಗ್ಯೋನಯಃ .
ಪುರುಷಸ್ಯ ಬಹುತ್ವವದತ್ರಿಗುಣತ್ವಂ ವಿವೇಕಿತ್ವಮವಿಷಯತ್ವಮಸಾಧಾರಣತ್ವಂ
ಚೇತನತ್ವಮಪ್ರಸವಧರ್ಮಿತ್ವಂ ಸಾಕ್ಷಿತ್ವಾದಿಕಮಪಿ ಬೋದ್ಧವ್ಯಂ .

ಪ್ರಧಾನಪುರುಷಯೋಃ ಸಂಯೋಗಕೃತೋಽಯಂ ಸರ್ಗಃ ಸ ಚಾಪೇಕ್ಷಾಂ ವಿನಾ
ಭಿನ್ನಯೋರ್ನ ಸಂಭವತಿ ಅಪೇಕ್ಷಾ ಚ ಸ್ವದರ್ಶನಾರ್ಥಂ ಪುರುಷೇಣ ಪ್ರಧಾನಸ್ಯ
ಪ್ರಧಾನಂ ಹಿ ವಿಷಯಾತ್ಮಕತಯಾ ಭೋಗ್ಯಂ ಭೋಗಶ್ಚ ಭೋಕ್ತಾರಮಂತರೇಣ
ನ ಭವತೀತಿ ಭೋಕ್ತ್ರಪೇಕ್ಷಾ ಪ್ರಧಾನಸ್ಯ ಪುರುಷಸ್ಯ ಸ್ವಕೈವಲ್ಯಾರ್ಥಂ
ಪ್ರಧಾನಾಪೇಕ್ಷಾ ಪ್ರಧಾನೇನ ಹಿ ಭೋಗ್ಯೇನ ಸಂಭಿನ್ನಃ ಪುರುಷಸ್ತದ್ಗತಂ
ದುಃಖತ್ರಯಂ ಸ್ವಾತ್ಮನ್ಯಭಿಮನ್ಯಮಾನಃ ಕೈವಲ್ಯಂ ಪ್ರಾರ್ಥಯತೇ ತತ್ತು
ಸತ್ತ್ವಪುರುಷಾನ್ಯತಾಖ್ಯಾತಿಕಾರಣಕಂಸತ್ತ್ವಪುರುಷಾನ್ಯತಾಖ್ಯಾತಿಶ್ಚ ಪ್ರಧಾನಮಂತರಾ
ನ ಭವತೀತಿ ಪುರುಷಸ್ಯ ಪ್ರಧಾನಾಪೇಕ್ಷಯಾ ಪಂಗ್ವಂಧವದುಭಯೋಃ ಸಂಯೋಗಃ
ಭೋಗಾಯಾನಾದಿಪರಂಪರಾಸಂಯುಕ್ತೋಽಪಿ ಕೈವಲ್ಯಾಯ ಪುನಃ ಸಂಯುಜ್ಯತೇ
ಸ ಚ ಸಂಯೋಗೋ
ಮಹದಾದಿಸರ್ಗಮಂತರೇಣ ಭೋಗಾಪವರ್ಗಯೋಃ ಸಮರ್ಥೋ ನ ಭವತೀತಿ
ಸಂಯೋಗ ಏವ
ಮಹದಾದಿಸರ್ಗಂ ಕರೋತಿ .ಉಕ್ತಂಚ .

ಪ್ರಕೃತೇರ್ಮಹಾಂಸ್ತತೋಽಹಂಕಾರಸ್ತಸ್ಮಾದ್ಗಣಶ್ಚ ಷೋಡಶಕಃ .
ತಸ್ಮಾದಪಿ ಷೋಡಶಕಾತ್ಪಂಚಭ್ಯಃ ಪಂಚ ಭೂತಾನಿ ..

ಏಕಾದಶೇಂದ್ರಿಯಾಣಿ ಪಂಚ ತನ್ಮಾತ್ರಾಣಿ ಚೇತಿ ಷೋಡಶಸಂಖ್ಯಾಮಿತೋ ಗಣಃ
ಷೋಡಶಕಃ .ಉಕ್ತಂಚ ತತ್ರ ಶಬ್ದತನ್ಮಾತ್ರಾದಾಕಾಶಂ ಶಬ್ದಗುಣಂ,

ಶಬ್ದತನ್ಮಾತ್ರಸಹಿತಾಚ್ಚ ಸ್ಪರ್ಶತನ್ಮಾತ್ರಾದ್ವಾಯುಃ ಶಬ್ದಸ್ಪರ್ಶಗುಣಃ,
ಶಬ್ದಸ್ಪರ್ಶತನ್ಮಾತ್ರಸಹಿತಾದ್ರೂಪತನ್ಮಾತ್ರಾತ್ತೇಜಃ ಶಬ್ದಸ್ಪರ್ಶರೂಪಗುಣಂ,
ಶಬ್ದಸ್ಪರ್ಶರೂಪತನ್ಮಾತ್ರಸಹಿತಾದ್ರಸತನ್ಮಾತ್ರಾಚ್ಛಬ್ದಸ್ಪರ್ಶರೂಪರಸಗುಣಂ ಜಲಂ,
ಶಬ್ದಸ್ಪರ್ಶರೂಪರಸತನ್ಮಾತ್ರಾಸಹಿತಾದ್ಗಂಧತನ್ಮಾತ್ರಾಚ್ಛಬ್ದಸ್ಪರ್ಶರೂಪರಸಗಂಧಗುಣಾ
ಪೃಥಿವೀ ಜಾಯತೇ .

ಅಧ್ಯವಸಾಯೋ ಬುದ್ಧಿಃ ಕ್ರಿಯಾಕ್ರಿಯಾವತೋರಭೇದವಿವಕ್ಷಯಾ ವ್ಯಪದೇಶಃ .
ಧರ್ಮೋ ಜ್ಞಾನಂ ವಿರಾಗ ಐಶ್ವರ್ಯಮಿತಿ ಸಾತ್ತ್ವಿಕಾಃ ಬುದ್ಧಿಧರ್ಮಾಃ
ಏತದ್ವಿಪರೀತಾಸ್ತ್ವಧರ್ಮಾದಯಸ್ತಾಮಸಾಃ .ಬುದ್ಧಿಧರ್ಮಾದೈಶ್ವರ್ಯಾದಣಿಮಾದಿಪ್ರಾದುರ್ಭಾವಃ
.

ತಚ್ಚ
ಅಣಿಮಾ ಮಹಿಮಾ ಚೈವ ಗರಿಮಾ ಲಘಿಮಾ ತಥಾ .

ಪ್ರಾಪ್ತಿಃ ಪ್ರಾಕಾಮ್ಯಮೀಶಿತ್ವಂ ವಶಿತ್ವಂ ಚಾಷ್ಟಸಿದ್ಧಯಃ ..ಇತಿ .

ನನ್ವೇಕಾದಶಕ ಇಂದ್ರಿಯಗಣಃ ಪಂಚತನ್ಮಾತ್ರಕಂ ಚೇತಿ ದ್ವಿವಿಧಃ ಪ್ರವರ್ತತೇ
ಸರ್ಗೋಽಹಂಕಾರಾತ್ತಥಾಚೈಕಸ್ಮಾದಹಂಕಾರಾತ್ಕಾರಣಾತ್ಕಥಂಪ್ರಕಾಶಜಡಾತ್ಮಕೋ
ವಿಲಕ್ಷಣಃ ಸರ್ಗ ಇತಿಯದುಕ್ತಂ ತನ್ನ ಸುಂದರಂ ಪ್ರಕಾಶಲಾಘವಾಭ್ಯಾಮೇಕಾದಶಕ
ಇಂದ್ರಿಯಗಣಃ ಸಾತ್ತ್ವಿಕಾದಹಂಕಾರಾದ್ಭವತಿ ಭೂತಾದೇಸ್ತ್ವಹಂಕಾರಾತ್
ತಾಮಸಾತ್ತನ್ಮಾತ್ರಗಣಃ .ಯದ್ಯಪ್ಯೇಕೋಽಹಂಕಾರಸ್ತಥಾಪಿಗುಣೋದ್ಭವಾಭಿಭವಾಭ್ಯಾಂ
ಭಿನ್ನಂ ಕಾರ್ಯಂ ಕರೋತಿ .ನನುಯದಿಸತ್ತ್ವತಮೋಭ್ಯಾಮೇವಸರ್ಗಃ ಕೃತಂ ತರ್ಹಿ
ರಜಸಾ ಅಕಿಂಚಿಕರೇಣೇತಿ ಚೇನ್ನ ತೈಜಸಾದುಭಯಮಿತಿ ಮೂಲಕರಃ
ತೈಜಸಾದುಭಯಂ
ಗಣದ್ವಯಂ ಭವತಿ ಸರ್ಗದ್ವಯಂ ಸತ್ತ್ವತಮಸೋರಿತಿ .ಯದ್ಯಪಿ ರಜಸೋ ನ
ಕಾರ್ಯಾಂತರಮಸ್ತಿ ತಥಾಪಿ ಸತ್ತ್ವತಮಸೀ ಸ್ವಯಮಕ್ರಿಯೇ ಸಮರ್ಥೇ ಅಪಿ ನ
ಕಾರ್ಯಂ
ಕುರುತೋ ರಜಸಾ ಚಾಲಿತೇ ತು ತತ್ಪ್ರಸಾದಾತ್ಪ್ರಾಪ್ತಕ್ರಿಯೇ ಸ್ವಕಾರ್ಯೋತ್ಪಾದನೇ
ಸಮರ್ಥೇ
ಭವತ ಇತಿ ರಾಜಸಾದುಭಯಂ . ಯಥಾಹುಃ ಉಭಯಸ್ಮಿನ್ನಪಿ ಕಾರ್ಯೇ
ಸತ್ತ್ವತಮಸೋಃ
ಕ್ರಿಯೋತ್ಪಾದನದ್ವಾರೇಣಾಸ್ತಿ ರಜಸಃ ಕಾರಣತ್ವಮಿತಿ ನ ವ್ಯರ್ಥಂ ರಜ ಇತಿ .

ಇಂದ್ರಿಯವಿಚಾರಸ್ತು ತತ್ತ್ವಪ್ರದೀಪೇ ಕೃತ ಇತಿ ವಿಸ್ತರಭಯಾನ್ನೇಹ ಪ್ರತನ್ಯತೇ .

ಮಹದಹಂಕಾರಮನಾಂಸ್ಯಂತರಿಂದ್ರಿಯಾಣಿ ತಾನಿ ಸ್ವಲಕ್ಷಣಾನಿ ಸ್ವಮಸಾಧಾರಣಂ
ಲಕ್ಷಣಂಯೇಷಾಂ ತಾನಿ ಸ್ವಲಕ್ಷಣಾನಿ ತಚ್ಚ ಮಹತೋಽಧ್ಯವಸಾಯಃ

ಅಹಂಕಾರಸ್ಯಾಭಿಮಾನಃ ಸಂಕಲ್ಪೋ ಮನಸೋ ವೃತ್ತಿರ್ವ್ಯಾಪಾರಃ .ಏತೇಷಾಂ
ವೃತ್ತಿದ್ವೈವಿಧ್ಯಂ ಸಾಧಾರಣತ್ವಾಸಾಧಾರಣತ್ವಾಭ್ಯಾಮಾಹಸೈಷಾಭವತ್ಯಸಾಮಾನ್ಯಾ
ಇತಿ .ಏಷೋಕ್ತಾಽಸಾಧಾರಣೀ ವೃತ್ತಿಃ ಸಾಧಾರಣೀ ವೃತ್ತಿಸ್ತು ಕರಣಾನಾಂ ಪ್ರಾಣಾದ್ಯಾ
ವಾಯವಃ ಪಂಚ ಕರಣತ್ರಯಸ್ಯ ಪಂಚ ವಾಯವೋ ವೃತ್ತಿರ್ಜೀವನಂ ತದ್ಭಾವೇ
ಭಾವಾತ್
ಅಭಾವೇ ಚಾಭಾವಾತ್ . ತತ್ರ ಪ್ರಾಣೋ ನಾಸಾಗ್ರಹೃನ್ನಾಭಿಪಾದಾಂಗುಷ್ಠವೃತ್ತಿಃ
ಅಪಾನಃ ಕೃಕಾಟಿಕಾಪೃಷ್ಠಪಾರ್ಶ್ವಪಾಯೂಪಸ್ಥವೃತ್ತಿಃ ಸಮಾನೋ
ಹೃನ್ನಾಭಿಸರ್ವಸಂಧಿವೃತ್ತಿಃ ಉದಾನೋ ಹೃತ್ಕಂಠತಾಲಮೂರ್ಧಭ್ರೂಮಧ್ಯವೃತ್ತಿಃ
ವ್ಯಾನಸ್ತ್ವಗ್ವೃತ್ತಿರಿತಿ ಪಂಚ ವಾಯವಃ .
ಅವಿದ್ಯಾ ಪಂಚವಿಧಾ ತಥಾಹಿ ಅವಿದ್ಯಾಽಸ್ಮಿತಾರಾಗದ್ವೇಷಾಭಿನಿವೇಶಾ
ಯಥಾಸಂಖ್ಯಂ
ತಮೋಮೋಹಮಹಾಮೋಹತಾಮಿಸ್ರಾಂಧತಾಮಿಸ್ರಸಂಜ್ಞಕಾ ಚೇತಿ ಪಂಚಪರ್ವಾ
.

ಪ್ರತ್ಯಯಸರ್ಗತದ್ಭೇದಾಸ್ತ್ವತಿವಿಸ್ತರಭಯಾತ್ಸಂತೋಽಪಿ ನ ನಿದರ್ಶ್ಯಂತೇ
ಪ್ರತ್ಯಯಸರ್ಗೋ
ಬುದ್ಧಿಸರ್ಗಃ ಉಕ್ತಂಚ ಏಷ ಪ್ರತ್ಯಯಸರ್ಗೋ ವಿಪರ್ಯಯಾಶಕ್ತಿತುಷ್ಟಿಸಿದ್ಧ್ಯಾಖ್ಯಃ
.

ಪ್ರತೀಯತೇಽನೇನೇತಿ ಪ್ರತ್ಯಯೋ ಬುದ್ಧಿಸ್ತಸ್ಯ ಸರ್ಗಃ ಪ್ರತ್ಯಯಸರ್ಗಃ .
ದೈವಸರ್ಗಸ್ತು ಮೂಲಕಾರೇಣೈವ ಸ್ಪಷ್ಟೋ ನಿರುಕ್ತಃ .ಸ ಚ ಅಷ್ಟವಿಕಲ್ಪೋ ದೈವಃ
ಸರ್ಗಃ ಬ್ರಾಹ್ಮಪ್ರಾಜಾಪತ್ಯೈಂದ್ರಪೈತ್ರ್ಯಗಾಂಧರ್ವಯಾಕ್ಷರಾಕ್ಷಸಪೈಶಾಚ
ಇತ್ಯಷ್ಟವಿಕಲ್ಪೋ ದೈವಸರ್ಗಃ . ತಿರ್ಯಗ್ಯೋನಯಶ್ಚ ಪಂಚವಿಧಾ
ಭವಂತಿ ಪಶುಮೃಗಪಕ್ಷಿಸರೀಸೃಪಸ್ಥಾವರಾಃ .ಮಾನುಷಶ್ಚೈಕವಿಧಃ
ಬ್ರಾಹ್ಮಣತ್ವಾದ್ಯವಂತರಜಾತಿಭೇದಾವಿವಕ್ಷಯಾಸಂಸ್ಥಾನಸ್ಯ ಚತುರ್ಷ್ವಪ್ಯವಿಶೇಷಾದಿತಿ
..

ನನು ಪ್ರಾಧಾನಿಕೋಽಯಂ ಸರ್ಗಃ ಪ್ರಧಾನಂ ಚ ಜಡಂ ಕಥಂ ಸ್ವಾರ್ಥಂ
ಪರಾರ್ಥಂ ವಾ ಪ್ರವೃತ್ತಿಂ ಕರ್ತುಮರ್ಹತಿ ತಸ್ಮಾತ್ಕೇನಚಿಚ್ಚೇತನೇನ
ಪ್ರಕೃತ್ಯಧಿಷ್ಠಾತ್ರಾ ಭವಿತವ್ಯಂ .ನ ಚ ಕ್ಷೇತ್ರಜ್ಞಾಸ್ತಥಾ ತೇಷಾಂ
ಪ್ರಕೃತಿಸ್ವರೂಪಾನಭಿಜ್ಞತ್ವಾತ್ ತಸ್ಮಾದಸ್ತಿ ಪ್ರಕೃತೇರಧಿಷ್ಠಾತಾ
ಕಶ್ಚಿತ್ಸರ್ವಜ್ಞಃ ಸ ಏವೇಶ್ವರ ಇತಿ ಚೇನ್ನ ಅಚೇತನಮಪಿ ಪ್ರಯೋಜನವಶಾತ್
ಪ್ರವರ್ತಮಾನಂ ದೃಷ್ಟಂ ಯಥಾ ವತ್ಸವಿವೃದ್ಧ್ಯರ್ಥಮಚೇತನಮಪಿ ಕ್ಷೀರಂ
ಪ್ರವರ್ತತೇ ತಥಾ ಜಡಾಪಿ ಪ್ರಕೃತಿಃ ಪುರುಷವಿಮೋಕ್ಷಾಯ ಪ್ರವರ್ತಿಷ್ಯತೇ .

ಕಿಂಚಾಭೋಕ್ತುರೀಶ್ವರಸ್ಯ ಪ್ರವೃತ್ತೌ ನ ಕರುಣಾಂ ವಿನಾಽನ್ಯತ್ ಪ್ರಯೋಜನಂ
ಪಶ್ಯಾಮಃ .ಸಾ ಚ ನಿರುಪಾಧಿಪರದುಃಖಪ್ರಹಾಣೇಚ್ಛಾ ಸೃಷ್ಟೇಃ ಪೂರ್ವಂ
ಪ್ರಾಣ್ಯಭಾವಾದೇವ ತತ್ಸಂಬಂಧಿದುಃಖಾಭಾವಾತ್ ಕಸ್ಯ ನಿವೃತ್ತೌ ಪ್ರವೃತ್ತಿಃ
ಸ್ಯಾದೀಶ್ವರಸ್ಯ .ನ ಚ ಸರ್ಗಾನಂತರಮೀಶ್ವರಪ್ರವೃತ್ತಿಃ ಸರ್ಗಸ್ಯ ಜಾತತ್ವಾದೇವ
ನೇಶ್ವರಪ್ರಯೋಜನಂ ಪಶ್ಯಾಮಃ .ನ ಚ ದುಃಖನಿವೃತ್ತಿಃ ಪ್ರಯೋಜನಂ ತದರ್ಥಂ
ತತ್ಪ್ರವೃತ್ತೌ ಜಗತಿ ಕೋಽಪಿ ದುಃಖೀ ನ ಸ್ಯಾತ್ .ಉಕ್ತಂಚ ಪ್ರೇಕ್ಷಾವತಃ
ಪ್ರವೃತ್ತೇಃ ಸ್ವಾರ್ಥಕಾರುಣ್ಯಾಭ್ಯಾಂ ವ್ಯಾಪ್ತತ್ವಾತ್ ತೇಚಜಗತ್ಸರ್ಗಾದ್ವ್ಯಾವರ್ತಮಾನೇ
ಪ್ರೇಕ್ಷಾವತ್ಪ್ರವೃತ್ತಿಪೂರ್ವಕತ್ವಮಪಿ ನಿವರ್ತಯತಃ ನ ಹ್ಯಾಪ್ತಸಕಲೇಪ್ಸಿತಸ್ಯ
ಭಗವತೋ ಜಗತ್ಸೃಜತಃ ಕಿಮಪ್ಯಭಿಲಷಿತಂ ಭವತಿ ನಾಪಿ ಕಾರುಣ್ಯಾದಸ್ಯ ಸರ್ಗೇ
ಪ್ರವೃತ್ತಿಃ ಪ್ರಾಕ್ಸರ್ಗಾಜ್ಜೀವಾನಾಮಿಂದ್ರಿಯಶರೀರವಿಷಯಾನುತ್ಪತ್ತೌ ದುಃಖಾಭಾವೇನ
ಕಸ್ಯ
ಪ್ರಹಾಣೇಚ್ಛಾ ಕಾರುಣ್ಯೇನ ಸೃಷ್ಟಿಃ ಸೃಷ್ಟ್ಯಾ ಚ ಕಾರುಣ್ಯಮಿತಿ ಪರಸ್ಪರಾಶ್ರಯಃ .
ಅಪಿ ಚ ಕರುಣಯಾ ಪ್ರವೃತ್ತಃ ಸುಖಿನ ಏವ ಜಂತೂನ್ಸೃಜೇತ್ ನ ದರಿದ್ರಾನ್ .

ನ ಚ ಕರ್ಮವೈಚಿತ್ರ್ಯಾತ್ ಜಗದ್ವೈಚಿತ್ರ್ಯಂ ತರ್ಹಿ ಕೃತಮೀಶ್ವರೇಣ ತತ ಏವ
ಜಗದ್ವೈಚಿತ್ರ್ಯೋಪಪತ್ತೇಃ ಪ್ರವೃತ್ತಿಸ್ತು ಪಾರಾರ್ಥ್ಯಪ್ರಯೋಜನವಶಾತ್ ಜಡಸ್ಯಾಪಿ
ದೃಶ್ಯತೇ ವತ್ಸವಿವೃದ್ಧಿನಿಮಿತ್ತಂ ದುಗ್ಧಸ್ಯೇವ .

ನನು ಭವತು ಪ್ರಕೃತೇಃ ಪ್ರವರ್ತಕಃ ಪುರುಷಾರ್ಥೋ ನಿವರ್ತಕಂ ನ ತು ಕಮಪಿ
ಪಶ್ಯಾಮ ಇತಿ ಚೇನ್ನ ಯಥಾ ನರ್ತಕೀ ಪರಿಷದ್ಭ್ಯೋ ನೃತ್ಯಂ ದರ್ಶಯಿತ್ವಾ
ಸ್ವಯಮೇವ
ನಿವರ್ತತೇ ನ ತು ತಸ್ಯಾಃ ಸ್ವನಿವೃತ್ತೌ ನಿವರ್ತಕಾಂತರಾಪೇಕ್ಷಾ ತಥಾ ಶಬ್ದಾದ್ಯಾತ್ಮಕಂ
ಸ್ವಸ್ವರೂಪಂ ಪುರುಷಾದ್ಭೇದೇನ ಪ್ರಕಾಶ್ಯ ಸಾಧಿತಪುರುಷಪ್ರಯೋಜನಾ
ಸ್ವಯಮೇವ
ನಿವರ್ತತೇ ಪ್ರಕೃತಿಃ .ಯಥಾಹುಃ ಸಾಂಖ್ಯಾಚಾರ್ಯಾಃ .
ರಂಗಸ್ಯ ದರ್ಶಯಿತ್ವಾ ನಿವರ್ತತೇ ಯಥಾ ನರ್ತಕೀ ನೃತ್ಯಾತ್ .

ಪುರುಷಸ್ಯ ತಥಾತ್ಮಾನಂ ಪ್ರಕಾಶ್ಯ ವಿನಿವರ್ತತೇ ಪ್ರಕೃತಿಃ ..
ನನು ಯಥಾ ದರ್ಶಿತನೃತ್ಯಾ ನರ್ತಕೀ ದ್ರಷ್ಟೃಕೌತುಹಲಾತ್ಪುನಃ ಪ್ರವರ್ತತೇ
ತಥಾ ಪ್ರಕೃತಿರಪಿ ಪುರುಷಾಯಾತ್ಮಾನಂ ದರ್ಶಯಿತ್ವಾ ನಿವೃತ್ತಾಪಿ ಪುನಶ್ಚೇತ್
ಪ್ರವರ್ತೇತೇ ತದಾ ಮುಕ್ತಾನಾಮಪಿ ಪುನಃ ಸಂಸಾರಪ್ರಾಪ್ತಿಃ ಸ್ಯಾದಿತಿ ಚೇನ್ನ
ಯಥಾ ಪರಪುರುಷದರ್ಶನಾಸಹಾ ಸೂರ್ಯದರ್ಶನವರ್ಜಿತಾಪಿ ಕುಲವಧೂಃ
ಪ್ರಮಾದಾದ್ವಿಗಲಿತಾಂಗಪಟಾ ಚೇದವಲೋಕ್ಯತೇ ಪರಪುರುಷೇಣ ತದಾಽಸೌ ತಥಾ
ಪ್ರವರ್ತತೇಽಪ್ರಮತ್ತಾಂ ಯಥೈನಾಂ ಪುನಃ ಪುರುಷಾಂತರಾನಿ ನ ಪಶ್ಯಂತಿ ತಥಾ

ಸಾಂಖ್ಯತತ್ತ್ವಪ್ರದೀಪಃ

ಪ್ರಕೃತಿಃ ಕುಲವಧೂತೋಽಪ್ಯಧಿಕಾದೃಷ್ಟಾ ಬಿಂಬಕೇನಪುನರ್ನದರ್ಶನಮಾರ್ಗಮೇತಿ
.

ಉಕ್ತಂ ಚ .

ಪ್ರಕೃತೇಃ ಸುಕುಮಾರತರಂ ನ ಕಿಂಚಿದಸ್ತೀತಿ ಮೇ ಮತಿರ್ಭವತಿ .

ಯಾ ದೃಷ್ಟಾಸ್ಮೀತಿ ಪುನರ್ನ ದರ್ಶನಮುಪೈತಿ ಪುರುಷಸ್ಯೇತಿ ..

ಧರ್ಮೋ ಜ್ಞಾನಂ ವಿರಾಗ ಐಶ್ವರ್ಯಮಿತಿ ಸಾತ್ತ್ವಿಕಾ ಬುದ್ಧಿಧರ್ಮಾಃ .
ಅಧರ್ಮಾಜ್ಞಾನಾವೈರಾಗ್ಯಾನೈಶ್ವರ್ಯಾಭಿಧಾನಾಶ್ಚತ್ವಾರಸ್ತಾಮಸಾಃ .
ಅತ್ರ ಜ್ಞಾನವರ್ಜಿತೈಃ ಸಪ್ತಭಿಃ ಪ್ರಕೃತಿರ್ಬಧ್ನಾತ್ಯಾತ್ಮಾನಂ ವಿವೇಕಖ್ಯಾತ್ಯಾ
ಪ್ರಕೃತಿಪುರುಷಾನ್ಯತಾಜ್ಞಾನೇನ ಸೈವ ವಿಮೋಚಯತಿ .ಉಕ್ತಂಚ .

ರೂಪೈಃ ಸಪ್ತಭಿರೇವಂಬಧ್ನಾತ್ಯಾತ್ಮಾನಮಾತ್ಮನಾ ಪ್ರಕೃತಿಃ .
ಸೈವ ಚ ಪುರುಷಾರ್ಥಮ ಪ್ರತಿ ವಿಮೋಚಯತ್ಯೇಕರೂಪೇಣ ..

ಯಥಾ ವಿದ್ರುಮಮಣಿಮೌಕ್ತಿಕಶುಕ್ತಿಮಕರಕಚ್ಛಪನಾಗಶಂಖಕಪರ್ದಕಾದೀನ್
ವಿಹಾಯ ಪರಮಕಾರುಣಿಕೇನ ಲೀಲಾವಿಗ್ರಹಧಾರಿಣಾ ಭಗವತಾ
ರತ್ನ್ಯಾನ್ಯೇವ ಸಮುದ್ಧೃತಾನ್ಯುದಧೇರ್ದೇವಸಮೃದ್ಧ್ಯರ್ಥಂ ತಥಾ
ಜಲ್ಪತರ್ಕಾಭಾಸಾಖ್ಯಾಽನ್ಯತ್ರಸುಲಭಪ್ರಮೇಯವಿತಂಡಾದೀಂಶ್ಚ ವಿಹಾಯ
ಸಾಂಖ್ಯಮಾತೈಕಲಭ್ಯಪ್ರಮೇಯರತ್ನಾನಿ ಸಾಂಖ್ಯತಂತ್ರಾಧ್ಯಯನಪರಿಶ್ರಮಾಲಸಾನಾಂ
ಸಾಂಖ್ಯತಂತ್ರೋದಧೇರ್ಮಯಾ ಸಮುದ್ಧೃತಾನಿ .

ರಾಮಕೃಷ್ಣಕಥಾ ಯಾವದ್ಯಾವಚ್ಚಂದ್ರದಿವಾಕರೌ .

ಸಾಂಖ್ಯತತ್ತ್ವಪ್ರದೀಪೋಽಯಂ ತಾವದಸ್ತು ಮಹೀತಲೇ ..

ಇತಿ
ಶ್ರೀಮತ್ಪರಮಹಂಸಪರಿವ್ರಾಜಕಾಚಾರ್ಯಪೂಜ್ಯಪಾದಶ್ರೀವೈಕುಂಠಶಿಷ್ಯಯತಿಕವಿರಾಜಯತಿಪ್ರಕಾಶಿತಃ
ಸಾಂಖ್ಯತತ್ತ್ವಪ್ರದೀಪಃ ಸಮಾಪ್ತಃ ..

